
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	АХУЙН ХӨГЖИЛ БОЛ УХАМСРЫН ӨӨРЧЛӨЛТИЙН ҮНДЭС МӨН

	 

	Объектив ертөнц ухамсраас шалтгаалахгүйгээр оршдог, матери анхдагч, ухамсар хоёрдогч, үүсмэл гэдэг бол философийн материализмын гол үндэслэл юм. Үүнийг нийгмийн амьдрал дээр авч үзвэл хүмүүсийн ухамсар ахуйгаа тодорхойлохгүй, харин тэдний нийгмийн ахуй ухамсрыг тодорхойлдог гэсэн үг юм. Ийм байдлаар үүссэн тухайн нийгмийн хүмүүсийн үзэл санаа, төсөөлөл, үзлийн цогц нь зохих эрин үеийн нийгмийн ухамсрыг бүрдүүлдэг бөгөөд энэ нь өөртөө өвөрмөц шинжүүдтэй байдаг. Байгаль хүний ухамсраас шалтгаалахгүй оршин тогтнодог лугаа нэгэн адил нийгмийн ахуй нь ахуйн тусгал болох нийгмийн ухамсраас шалтгаалахгүй бүрэлдэн тогтдог. Нийгмийн материаллаг амьдрал бол байгалийн нэгэн адил хүмүүсийн ухамсраас хамаарахгүй оршдог бөгөөд тэдний ухамсарт тусгагддаг объектив бодит байдал юм.

	Идеалист философи нийгмийн ухамсрын хэлбэр бүрийг сэтгэлгээний өмнөх чиглэлүүдээс үүсвэрлэн гаргаж, ухамсрын бүх хэлбэрийг оюун санааны онцгой мөн чанараас төрж гардаг гэж үздэг. Нийгмийн материаллаг амьдрал бол нийгмийн үзэл санаа, онолын эх сурвалж, нийгмийн оюун санааны амьдрал бол объектив бодит байдлын тусгал, нийгмийн ахуйн тусгал мөн гэдгийг түүхийн материализм тогтоосноор уг асуудлыг идеализмаас эсрэгээр шийдвэрлэсэн юм.

	Харин эдийн засаг нийгмийн үзэл санааг шууд төрүүлдэг мэтээр төсөөлбөл буруу болох нь мэдээж билээ. Нийгмийн үзэл санаа үүсэх, ахуйг ухамсар тусгах нь эрхийн ба улс төрийн харилцаа, төрийн институт зэрэг нийгмийн нэлээн хэдэн үзэгдлээр дамждаг бөгөөд тэгэхдээ нийгмийн байгуулал хөгжихийн хэрээр нийгмийн материаллаг ба оюун санааны амьдралыг холбогч дамжуулагч систем улам нарийн болдог байна. Түүнээс гадна нийгмийн ухамсар нь өөрийн бүтэц, ердийн ухамсраас эхлээд онол, шинжлэх ухааны ухамсар хүртэл янз бүрийн түвшин, олон хэлбэртэй (шинжлэх ухаан, шашин, урлаг гэх зэрэг) байдаг ба нийгмийн ахуйтай холбогдох холбоо нь харилцан адилгүй хэмжээнд янз бүрийн байдлаар дамжин илэрдэг байна.

	Нийгмийн оюун санааны амьдралын хөгжилд тодорхой залгамжлал, харьцангуй бие даасан байдал байдаг нь мэдээж. Гэвч нийгмийн ухамсрын хөгжлийг зөвхөн тооны өөрчлөлт, өмнөх үзэл санаа, төсөөллийн үргэлжлэл, өсөлт мэтээр үзэж болохгүй. Ухамсрын хөгжилд чанарын өөрчлөлт гардаг. Энэхүү өөрчлөлтийн шалтгаан нь чухамхүү нийгмийн ахуйн өөрчлөлт, хөгжилд л байдаг ажээ.

	Нийгмийн эдийн засгийн байгуулалд өөрчлөлт гарсны улмаас хүмүүсийн хууль зүй, уран сайхан, улс төр, шашны болон философийн үзэлд өөрчлөлт гардаг. Нийгмийн ахуйн тодорхой нөхцөлтэй уялдан үүссэн нийгмийн үзэл санаа нь эцсийн бүлэгтээ уг нөхцөл өөрөө түүхийн тайзнаас зайлахын хамт устдаг. Тухайлбал эрх, философи, улс төрийн төсөөлөл нь зөвхөн ноёрхогч эдийн засгийн харилцааны тусгал юм болохоор эдийн засгийн харилцаа үндсээрээ өөрчлөгдсөний дараа эдгээр төсөөлөл тэр хэвээрээ тогтон хадгалагдаж байж болохгүй нь тодорхой.

	Маркс, Энгельс, Ленин нар нийгмийн ухамсар нь нийгмийн ахуй, нийгмийн амьдралын хэвшлээс шалтгаалдгийг тогтоохын хамт тэр нь онцгойлсон бие хүмүүсийн үйл ажиллагааны үр дүнд үүсдэггүй, энэ нь юуны өмнө нийгэм, түүхээр нөхцөлдсөн практикийн тусгал мөн болохыг цохон тэмдэглэж байв.

	Идеалистууд нийгмийн ухамсрыг нийгмийн хөрснөөс тасалж, тус тус бие хүмүүсийн сэтгэх үйл ажиллагааг нийгмийн үзэл санааны эх сурвалж гэж дүрсэлдэг юм. Үнэндээ ухамсар бол хүмүүсийн нийгмийн үйл ажиллагааны үр дүн мөн бөгөөд ийм учраас энэ нь нийгмийн ухамсар байдаг юм. Үүгээрээ адгуус амьтны психик амьдралаас ялгаатай бөгөөд адгуусан амьтны ухамсрын үр хөврөл нь нийгмийн шинж чанар агуулдаггүй билээ.

	Гэхдээ хүмүүсийн ухамсар нийгмийн шинж чанартай байдаг нь тухайн нийгмийн бүх анги, бүх хүний ухамсар адилхан агуулгатай байдаг гэсэн хэрэг бус. Ангит нийгэмд ноёрхогч ангийн үзэл санаа ноёрхогч үзэл санаа байдгийг түүх харуулж байна. Ингэхлээр аль нэг эрин үед зонхилогч нийгмийн ухамсар нь бүх ангийн эрх ашгийг огтхон ч илэрхийлдэггүй ажээ. Материаллаг үйлдвэрлэлд ноёрхож байгаа анги оюун санааны амьдралын салбарт ч ноёрхдог бөгөөд ноёрхож байгаа үзэл санаа бол ноёрхогч материаллаг харилцааны үзэл санааны илэрхийлэл юм.

	Ингэхлээр, нийгмийн ухамсар ноёрхогч нийгмийн харилцааны нөлөөгөөр бүрэлдэн хөгждөг. Учир нь нийгмийн ухамсрыг гносеологийн үүднээс авч үзвэл нийгмийн зохих бодит байдлын тухай мэдлэг болон гарч ирдэг юм. Гэхдээ энэ бол ангит нийгэмд нэгдмэл үзэл суртал оршдог, ноёрхогч ангийн ертөнцийг үзэх үзэл ертөнцийг үзэх цорын ганц үзэл байдаг гэсэн хэрэг бус. Өөр өөр ангийн ахуй, нийгмийн үйлдвэрлэлд тэдгээрийн эзлэх байр харилцан адилгүй учраас тэдгээрийн ухамсар ч бас ялгаатай байдаг. Нийгмийн ухамсарт нийгмийн ахуйд байдгийн нэгэн адил янз бүрийн ангийн хандлага харшилдан тэмцэлдэж байдаг. Хөрөнгөт нийгэмд тэмцэлдэгч хоёр ангид тохирсон шууд эсрэг тэсрэг хоёр (хөрөнгөтний ба пролетарийн) үзэл суртал оршдог. Харгис ангиуд ноёрхлоо тогтоон барихыг эрмэлзэхдээ үеэ өнгөрөөсөн нийгмийн үзэл санаатай зууралдаж, хувьсгалт ангийн дайралтын өөдөөс материаллаг хүчийг төдийгүй харгис үзэл суртлын янз бүрийн хэлбэр - идеализм, шашны бурангуй ёс, мистик, хувиа бодсон бэртэгчин үзэл, үндсэрхэх үзэл зэргийг сөргүүлэн тавьдаг юм. Коммунист, ажилчны намууд марксизм - ленинизмийн тугийн дор ажилчин анги, хөдөлмөрчдийн бусад өргөн давхаргыг нягтруулан, тэдний ухамсрыг хөрөнгөтний үзэл суртлын нөлөөнөөс ангижруулахын төлөө тэмцэж байна.

	Пролетарийн нийгмийн ухамсар нь мөн чанараараа улс төрийн үзэл санаа, ертөнцийг үзэх үзэл, философийн онол, ёс суртахуун, эрхийн төсөөллийн аль ч хүрээнд хөрөнгөтний үзэл суртлын эсрэг ханддаг юм.

	Хөрөнгөтний үзэл суртал хувийн өмч, нэг ангиас нөгөө ангийг мөлжих мөлжлөгийг онголон дархалдаг бол пролетарийн үзэл суртал үйлдвэрлэлийн хэрэгслийг хувьдаа өмчлөх, хүн хүнээ мөлжих ёсны эсрэг тэмцдэг.

	Хөрөнгөтний үзэл суртал үндсэрхэх үзэл, үндэстний хоорондын дайсагналыг дэгдээн гааруулж нэг хэсэг улс түмэн нөгөөгөө тонон дээрэмдэх, боолчлохыг зөвтгөж, булаан эзлэх дайныг ариун нандин зүйл гэж үздэг бол пролетарийн үзэл суртал улс түмний тэгш эрх, найрамдал, нөхөрсөг хамтын ажиллагааны үзэл санаа, интернационализмын үзэл санааг дэлгэрүүлдэг юм.

	Орчин үеийн хөрөнгөтний үзэл суртал философийн идеализм, янз бүрийн эклектик философийн системийг номлож, хүмүүсийн ухамсрыг төөрөлдүүлж, тэднийг капиталын ноёрхлын эсрэг бодит тэмцлээс хөндийрүүлдэг бол ертөнцийг үзэх пролетарийн үзэл нь байгаль, нийгмийн амьдралын хөгжлийн үйл явцыг шинжлэх ухааны үүднээс тайлбарлах явдалтай нягт холбоотой бөгөөд хөдөлмөрчин олны ангийн ухамсарт шинжлэх ухааны социализмыг дэлгэрүүлэх, түүний хөдөлгөгч хүч, зүй тогтол, хөгжлийн хэтийн төлөвийг ойлгох тулгуур болдог юм.

	Энэ бол янз бүрийн ангийн хүмүүсийн ухамсар юу ч нэвтэршгүй хана хэрмээр хүрээлэгдсэн байдаг гэсэн үг бус нь мэдээж. Капиталист нийгэмд ноёрхож байгаа хөрөнгөтний үзэл суртал ажилчдад ч халдварлан нялзаж, тэдний ухамсрыг бэртэгчин атгаг үзлээр бузарлаж, ашиг сонирхлыг нь хөрөнгөтний аж байдлын хүрээгээр хязгаарлах явдал бий. Пролетарийн үзэл суртал хөрөнгөтний үзэл суртлын нөлөөний эсрэг хийж байгаа шаргуу тэмцлийн дүнд ажилчин олон түмний дунд дэлгэрэн батжиж байна. Энэхүү тэмцлийн амжилт нь мөн л объектив зөрчлийн хөгжлөөс, уг нийгмийн доторх ангийн антагонизмын хурцдалаас шалтгаалдаг билээ.

	Нийгмийн үзэл санаа, онол нь нийгмийн харилцааны хөрсөн дээр үүсээд нийгмийн амьдралын хөгжлийн явцад эргэж асар их нөлөөлдөг. Ахуй сэтгэлгээ хоёрын ба нийгмийн үзэл санаа материаллаг амьдралын нөхцөл хоёрын диалектик гэвэл ийм байна.

	Нийгмийн оюун санааны амьдрал дахь өөрчлөлтийн анхдагч эх сурвалжийг ийнхүү нийгмийн ахуйн хөгжлөөс олж харвал зохино. Өнөөгийн эрин бол нийгмийн амьдралын бүх хүрээ, материаллаг үйлдвэрлэл, нийгмийн харилцаа, шинжлэх ухаан, техник, хүмүүсийн соёлын төрх төлөв, ухамсрын өрнүүн хөгжлийн эрин юм.

	Сүүлийн нэгэн зуун жилийн дотор манай гарагийн нийгмийн нүүр царай үндсээрээ өөрчлөгдлөө. Зуун жилийн өмнө капитализм өгсөх замаар хөгжиж байсан бол XX зуунд капитализм улбайн доройтож, ялзарч, дэлхий дахинд хувьсгалт үйл явц хөгжихийн хамт капитализмын тулгуур нурж, нэлээд хэдэн оронд капитализм хэдийн устлаа.

	Ажилчин ангийг зохион байгуулахын тул зуун жилийн өмнө I Интернационал - Олон улсын ажилчдын нөхөрлөл байгуулж байх үед ажилчин анги газар сайгүй дарлагдсан анги байсан бөгөөд түүхэн үйл явдлын явцад шийдвэрлэх нөлөө үзүүлж чадахгүй байв. Тэр үед социалист ухамсрыг ажилчин олон түмний хөдөлгөөнтэй холбон нэгтгэх явдал дөнгөж эхэлж, тэргүүний хөгжилтэй орнуудад ажилчин ангийн улс төрийн байгууллага зөвхөн үүсэн байгуулагдаж, пролетари нарын олон улсын байгууллагын анхны суурь дөнгөж тавигдаж байсан юм. Эдүгээ дэлхийн бүх оронд ажилчин ангийн дайчин нам ажиллаж, ажилчин анги хэд хэдэн оронд төр улсаа байгууллаа. Тэгээд ч олон улсын ажилчин ангийн гол түүхэн ололт болсон дэлхийн социалист систем нийгмийн хөгжлийн шийдвэрлэх хүчин зүйл болж байна. Европ, Азийн хэд хэдэн орон, Кубад хөдөлмөрчид мөлжигчдийн ноёрхлыг бут цохиод социализм байгуулах замд орлоо. Дорно дахины урьд өмнө дарлагдан боолчлогдож байсан улс түмэн хөдөлгөөн өрнүүлэн, улс үндсээ чөлөөлөх, нийгмийн дэвшлийн төлөө аугаа их хувьсгалд татагдан орлоо. Асар их нутаг эзэлсэн империалистуудын колонийн эзэнт улсууд нуран унаж, тэдгээрийн нурсан ором дээр үндэсний олон арван шинэ тулгар улс үүсэн тогтов.

	Зөвлөлт орны түүх бол манай эрин үед гарч байгаа нийгмийн түргэн бөгөөд гүнзгий өөрчлөлтийн яруу тод гэрч болж байна. Манай үеийн хүмүүсийн түүх бүүр хаан - харгис цагдаагийн төрийн ивээлд газрын эзэд, хөрөнгөтөн ноёрхсон Орос оронд эхэлсэн билээ. Тэр үеэс хойш нэг үеийнхний амьдралын хугацаанд тус орны нүүр царайг бүхэлд нь, үндсээр нь хувиргасан өөрчлөлт гарав. Социалист хувьсгал хийсэн ард түмэн хөгжингүй социалист нийгмийг байгуулаад эдүгээ социалист нийгмийн харилцааг хөгжүүлэн боловсронгуй болгож коммунист ирээдүйг бүтээн байгуулах замаар замнаж байна.

	Өдөр ирэх бүрий тус орны үйлдвэрлэх хүчин өсөж, соёл, шинжлэх ухааныг хөгжүүлэхэд шинэ шинэ амжилт олж байна. Шинэ шинэ фабрик, завод, цахилгаан станц сүндэрлүүлэн босгож, цоо шинэ машин бүтээж, хот, тосгон, аж үйлдвэр, хөдөө аж ахуйд хөдөлмөрийн нөхцөл өөрчлөгдөж байна. Орон сууцны шинэ шинэ хороолол, хот, суурин үүсэн байгуулагдаж, ахуйн нөхцөл ч байнга сайжирсаар байна. Тосгоны ахуй байдал өөрчлөгдөж, соёлын ололт тус орны өнцөг булан бүрд нэвтэрсээр байна.

	Хөдөлмөр, ахуйн нөхцөлийг өөрчлөхийн хамт хүмүүсийн ухамсар, дадал заншил, зан үйл, биеэ авч явах байдалд гүнзгий өөрчлөлт гарч байна. Энэ бүхэн бол материалист диалектикийн үүднээс бүрэн ойлгомжтой хэрэг.

	Социалист үзэл суртал бүүр хөрөнгөт нийгмийн нөхцөлд төрж дэлгэрдэг боловч гагцхүү социалист хувьсгал ялсны үр дүнд ард олны үзэлд үндсэн эргэлт гардаг билээ. Социалист хувьсгалын үр дүнд нийгмийн амьдралд үндсэн өөрчлөлт гарахтай уялдан нийгмийн ухамсрын бүх агуулга өөрчлөгддөг. Социалист үзэл суртал нийгмийн ухамсрыг хөтлөгч, тодорхойлогч, төлөвшүүлэн тогтоогч болдог байна.

	Социализм ялна гэдэг бол амьдралын социалист хэвшил хэвшин тогтож, социалист нийгмийн ахуй бий болохыг хэлж байгаа юм. Ийм нөхцөлд пролетарийн үзэл суртал капитализмын үед ажилчны хөдөлгөөнд байгаагүй тийм материаллаг бат баазтай болдог байна.

	Үйлдвэрлэлийн хэрэгслийн хувийн өмчийг социалист өмчөөр сольсны улмаас нийгмийн үзлийн эдийн засгийн үндэс үндсээрээ өөрчлөгддөг. Хувийн өмч бол хувиа хичээх психологийн бааз болж хүмүүсийг салган холдуулдаг бөгөөд нийгмийн чанартай бүх төрлийн дайсагналын эх сурвалж болдог байна. Харин нийгмийн өмч хамтач үзэл суртлын үндэс болж, хүмүүсийг нэгтгэж, амин чухал эрх ашиг, үзэл, эрмэлзэл, үйлдлийнх нь нэгдлийг нөхцөлдүүлдэг юм. Нийгмийн өмчийн үед иргэдийн хувийн эрх ашиг, нийгмийн эрх ашгийн хооронд эвлэршгүй зөрчил гаргадаггүй. Яагаад гэвэл хүн бүрийн сайн сайхан аж байдал нийгмийн аж ахуйн хөгжлөөс шалтгаалдаг бөгөөд ард түмэн, социалист төрийн эрх ашиг, хувь заяатай тийнхүү нийлдэг юм. Үүнтэй уялдан социализмын үед ард олонд нийгмийн үүргийн өндөр ухамсар хөгжиж, гүн гүнзгий шингэдэг байна. Шинэ социалист үйлдвэрлэлийн харилцаа - хүмүүс нөхөр ёсоор хамтран ажиллаж, нөхөрсөг харилцан туслах харилцаа нь хамтач үзлийн хөгжил, шинэ коммунист үзэл, төсөөллийн батжилыг тодорхойлж байна. Хөрөнгөтний үзэл, зан байдлын үлдэгдлээс ангижирсан шинэ нийгмийн хүн төлөвшин хүмүүжиж байна. Хөдөлмөр, нийгмийн өмчид харилцах коммунист харилцаа, хамтач ёсны мэдрэмж, нийгмийн үүргийн өндөр ухамсар сая сая хүний хүртээл болж байна.

	Коммунист үзэл суртал хувийн өмч, өөрийн амь зуухын төлөө салангид тэмцлийн хөрсөн дээр олон үеийн турш дэлгэрсэн хувиа бодох үзэл суртлыг шийдвэртэй яллаа.

	Урьд ноёрхож байсан хувиа бодох үзэл суртал социалист нийгэмд, социалист ухамсарт харшлагч болжээ.

	Нам Маркс, Лениний сургаалыг удирдлага болгон олон түмнийг пролетарийн үзэл суртал, улс түмний найрамдлын үзэл санаагаар, үндэсний дээрэнгүй ба үндсэрхэх үзэл, үндэстний ба арьсны хямралдааны бүх илрэлтэй эвлэршгүй байх үзэл санаагаар байнга хүмүүжүүлж ирсэн учраас социалист агуулга нийгмийн ухамсарт ноёрхох болсон билээ. Коммунист нам бол шинэ хүнийг төлөвшүүлэх түүхэн үйл явцад хөтлөгч хүч нь юм.

	Ухамсрын бүх тал, хүний оюун санааны амьдралын бүх илрэл ийнхүү өөрчлөгддөг байна.

	Коммунист нийгэм байгуулах талаарх аварга том ажил бол ажил үйлдэл болж байгаа марксизм - ленинизм юм. Үхэшгүй мөнх үргэлж хөгжин цэцэглэж байдаг хувьсгалт онол болох марксизм - ленинизмийг олон түмний хувьсгалт практиктай холбон нэгтгэснээс коммунист хөдөлгөөн, дараа нь коммунист намыг хүрээлэн нягтарсан үй олон сая хөдөлмөрчин хүний эвдэршгүй нэгдэл өсөж хөгжсөн билээ. Энэ холбоо бол ирээдүйг бүтээн байгуулах давагдашгүй их хүч мөн.

	Коммунист байгуулалтын практик үзэл суртлын асуудлыг тэргүүн байрны нэг болгон дэвшүүлсэн билээ. Шинэ хүн, коммунизм байгуулагчийн эрхэм дээд эрмэлзэлд чин үнэнч социалист нийгмийн иргэнийг төлөвшүүлэх нь нэн чухал практик зорилт боллоо. Ийм учраас манай намын программ энэ зорилтыг коммунизмын материал - техникийн бааз байгуулах, коммунист нийгмийн харилцааг хөгжүүлэхтэй нэгэн эгнээнд тавьж байна.

	Коммунизмын өрнүүн байгуулалт бол марксист - ленинист үзэл сурталд суурилсан өргөн олон түмний ухамсартай түүхэн бүтээл юм. Ийм нөхцөлд олон түмний үзэл санааны өсөлтийн гүн бат үндэс марксизм - ленинизм, коммунизмын үзэл санаагаар тэднийг хүмүүжүүлэх нь нийгмийн хөгжлийн нэг чухал хүчин зүйл болж байна. Энэ бол үзэл суртлын ажил, коммунист хүмүүжлийн асуудал нийгмийн ба хүн тус бүрийн шинэ ухамсрыг төлөвшүүлэхтэй холбоотой асуудал тэргүүн зорилтын нэг болон дэвшигдэж байна гэсэн үг юм. Ер нь субьектив хүчин зүйл, ялангуяа үзэл суртлын роль1 байнга өсөн нэмэгдэж байгаа нь тухайн нийгэм болон түүний оюун санааны амьдралын бүх талын цэцэглэлт болсон коммунист нийгэм - эдийн засгийн байгуулал тогтох үйл явцын хувьд онцлог шинж нь юм.

	 


УХАМСАР АМЬДРАЛААС ТҮРҮҮЛЖ БОЛОХ УУ?

	 

	Үзэл суртлын хөгжлийн зүй тогтлыг задлан шинжлэхдээ эрин үеийн онцлогийг, юуны өмнө эдийн засаг, нийгмийн нөхцөл, дотоодын ба олон улсын харилцааг эш үндэс болгох хэрэгтэй. Түүхэн хөгжлийн тухайн шатан дахь нийгмийн ба хүн тус бүрийн ухамсрын түвшин эцсийн бүлэгтээ чухамхүү үүгээр тодорхойлогддог шүү дээ.

	Гэтэл ухамсар ирээдүйн бодит шинж төрхийг угтан харж, энэ утгаар авч үзвэл амьдралаас түрүүлж болох уу? гэсэн асуулт гарч ирдэг. Эсвэл ухамсар нь амьдралыг тусган, нийгмийн ахуйн хойноос зөвхөн дагаж, түүнээс ямагт хоцорч байх уу? Энэ бол одоо мэргэжлийн философичдын төдийгүй өргөн олон нийтийн сонирхлыг татаж байгаа асуудал юм.

	Философийн дагнан судлах асуудал гэмээр энэ асуудлыг тэгж сонирхох болсон нь санамсаргүй зүйл биш. Коммунизм байгуулж байгаа нийгэмд ухамсрын роль, шинжлэх ухааны коммунизмын үзэл санааны роль хэмжээлшгүй өсөж байна. Шинэ хүн, коммунист өндөр ухамсарт чанартай өв тэгш хөгжсөн бие хүнийг хүмүүжүүлэх асуудлыг нам тэргүүн зорилтын нэг болгон дэвшүүлсэн билээ. Нам одоо социализмын зарчмыг тууштай удирдлага болгодог, үүний хамт ирээдүйн эрхэм дээд эрмэлзэл - коммунист нийгмийн эрхэм дээд эрмэлзлээр урам зориг нь бадардаг тийм хүмүүсийг хүмүүжүүлж байна.

	Сая сая хүн өөрийгөө улс орны эзэн хүн гэж ойлгож, хамт олныхоо үйл ажиллагаанд идэвхтэй нөлөөлж, нийгмийн үйл хэргийг удирдахад идэвхтэй оролцож, ухамсарт чанар, марксизм - ленинизмийн тэргүүний үзэл санааны асар их хүч, манай бүх амьдралд түүний үзүүлж байгаа асар их нөлөөг амьдралынхаа практик дээр үзэж итгэж байна.

	Үүнийхээ хамт тэд марксист философийн үндсийг судалснаар ухамсрын тухайд ахуйн тодорхойлогч ролийн тухай үндэслэлийг баттай ойлгосон юм. Нийгмийн ахуй анхдагч, ухамсар хоёрдогчийн тухай марксист - ленинист философийн материалист үндсэн үндэслэлийн үүднээс энэ үзэгдлийг юу гэж тайлбарлах вэ? Энэ асуудал олон хүнийг эзэмдэж байна. Амьдралын диалектикаар дэвшин гарсан энэ асуудлын хариуг эрцгээж байна.

	Үзэл санаа, төсөөлөл бодит байдлыг тусгадаг юм бол ухамсар ямар утгаар ахуйг гүйцэх юм бэ? Яагаад гэвэл энэ чинь материгүй ухамсар байна гэж зөвшөөрөхөөс бараг ялгаагүй, өөрөөр хэлбэл шашны үзэлтэй төстэй юм биш үү гэж зарим хүн боддог. Иймэрхүү сэдвээр бичсэн нэгэн захидалд «хэрэв ухамсар ахуйгаас түрүүлж болох юм бол таны ухамсар ямар хэлбэртэй болж болохыг урьдаас мэдэж болшгүй нь» гэж бичсэнтэй зохиогч миний бие танилцсан билээ.

	Энэ асуудлын талаар хэлсэн, бичсэн хэд хэдэн зүйлд хүний ухамсар нь бодит байдлын үйл явцын явцаас түрүүлэх, ирээдүйн бодит шинж төлөвийг угтан харах чадвартайг зөвшөөрөх нь ухамсрын тухайд ахуй тодорхойлогч рольтойн тухай материализмын үндсэн санаанаас ухран няцсантай ялгаагүй бөгөөд идеализмыг зөвтгөхөд хүргэх мэтээр өгүүлжээ.

	Иймэрхүү эрс баталгаа цөөнгүй тааралддаг. Жишээ нь, «тухайн хүний ахуй, амьдралынх нь нөхцөл, хүрээлж байгаа орчин, материаллаг хангамж ямар байвал тэр хүний сэтгэх, эргэцүүлэн бодох маяг яг л тийм байх бөгөөд ямар ч суртал нэвтрүүлэг сэтгэх, эргэцүүлэн бодох маягийг нь өөрчилж чадахгүй» гэж бичсэн байдаг. Тиймэрхүү санаа бодол нийгмийн төлөвлөлтийн тухай зарим нэг боломжид цухалзаж байна. Эдийн засгийн арга аяндаа үйлчилнэ гэж бодож үзэл санаа, ёс суртахууны өдүүлбэр, итгэл, хүмүүжлийн роль өөрөөр хэлбэл, нийгмийн ухамсрын өөрийнх нь өөрчлөн байгуулагч ролийг дутуу үнэлэн хүмүүжлийн зорилтыг дан ганц эдийн засгийн аргаар шийдвэрлэж болно гэж найдаж байна.

	Энэ саналын эсрэг баталгаа бас гаргаж байна. Энд нэг жишээ дурдъя. «Коммунизм байгуулахын тулд манай ухамсар (ухамсрын түвшин) манай ахуйгаас (материаллаг түвшнээс) түрүүлэх ёстой. Үүнийг амьдрал өөрөө ч баталж байна. Жишээ нь, дайны дараах эхний жилүүдэд бидний амьдрал ахуйд олон зүйл хүрэлцэхгүй байсан боловч зөвлөлтийн хүмүүс дайнд эвдэрч сүйдсэн аж ахуйгаа сэргээн босгохдоо ямар их урам зоригтой хөдөлмөрлөж байлаа даа! Хүний ёс суртахуун, психикийг түргэвчилсэн аргаар өөрчлөх боломжгүй нь ойлгомжтой, түүний тул зохих цаг хугацаа хэрэгтэй. Гэхдээ өндөр ухамсарт чанарын тийм жишээ нэгэнт манайд байгаа болохоор тийм жишээ улам олон байж болно гэсэн үг. Ингэхлээр, бүүр социализмын нөхцөлд хүмүүсийг коммунист ухамсарт чанараар хүмүүжүүлэх боломжтой ба хүмүүжүүлэх нь ч зайлшгүй» гэж бичжээ.

	Хэлсэн, бичсэн хэд хэдэн зүйл энэ асуудлаар маргаан, эргэлзээ байгааг гэрчилж байна. «Ахуй ухамсрыг тодорхойлдог. Үүнийг нийтээр мэднэ. Гэвч үүний хамтад ухамсар материаллаг амьдралын тухайн хөгжлөөс хоцордоггүйгээр үл барам, түүнээс түрүүлж, ямар нэг хэмжээгээр түүнийг залан чиглүүлж байдаг баримт ялангуяа манай социалист нийгэмд байдаг нь тодорхой биш гэж үү. Өөрөөр хэлбэл, социалист ахуйн нөхцөлд коммунист (нэлээд дээд!) ухамсар өсөж, үйлчилж байна. Энэ нь онолын хувьд марксизмын гол үндэслэлд харшлахгүй гэж санагдаж байна» гэж нэг захидалд бичжээ.

	Харилцан адилгүй үзэл бодол, тодорхой бус ойлголт, маргаан байгаа нь онолын энэ асуудлыг сул боловсруулсныг харуулж байна. Юуны өмнө «ухамсар» гэдэг ухагдахууныг нарийвчлан тогтоох хэрэгтэй юм. Ухамсар бол ахуйн тусгал, дээд зэргийн зохион байгуулалттай матери - хүний уураг тархины бүтээгдэхүүн, бодит байдлын тусгалын (нийгэмд нийгмийн үйлдвэрлэлийн үйл ажиллагааны үйл явц - хөдөлмөрийн явцад үүсдэг) дээд хэлбэр мөн гэдгийг цөмөөр зөвшөөрдөг. Харин нийгмийн ба хүн тус бүрийн ухамсрын янз бүрийн тал, хэлбэрийг тэмдэглэдэг шинжлэх ухаан, танин мэдэхүй, урьдчилсан төсөөлөл, зөгнөл, урлаг, сэтгэлгээ гэх мэт ухагдахууны тухай яригдахаар тэдгээрийн тухай огт санаанд оромгүй янз бүрийн тайлбарлал гарч ирдэг юм. Жишээ нь, сэтгэлгээ нь ахуйгаас хэдэн мянган жилээр хоцорч, түүнээс түрүүлж болох ба харин ухамсар нь яг ахуйн бүтээгдэхүүн болохоор ахуйгаас хоцрох ч үгүй, түрүүлэх ч үгүй, яг л ахуйтайгаа зэрэгцэн явж хөгжиж болдог учир ухамсар сэтгэлгээ хоёр бол огт өөр өөр зүйл мөн гэж үздэг.

	Шинжлэх ухаан бол ирээдүйн элементийг агуулдаг гэдгийг зөвшөөрөөд шинжлэх ухааны танин мэдэхүй, зөгнөлийг ухамсраас заримдаа хасдаг. Ухамсар, түүний нийгмийн хэлбэр - шинжлэх ухаан, утга зохиол, урлаг бол харилцан адилгүй үзэгдэл гэж зарим хүн боддог. Бас зарим нь ухамсрыг ёс суртахууны итгэл, хүний биеэ авч явах ердийн хэм хэмжээтэй адилтгадаг.

	Иймэрхүү саналын эх сурвалж бол ухамсрыг ахуй, амьдрал ахуй, хүнийг хүрээлж байгаа нөхцөлийн нэг янзын сүүдэр юм уу, ахуйн тусгалаар аяндаа дүүрч байдаг хоосон сав гэж итгэдэг явдал мөн. Ингэхлээр ухамсар ахуй хоёрын хооронд өөр ямар нэгэн харилцаа байхгүй, нэг зохиогч энэ санааг илэрхийлсэнчлэн «ухамсар нь бодит байдлыг тусгахаас өөр хөгжлийн өөрийнх нь ямар нэг хууль, бие даасан ямар нэг үүрэг байхгүй» юм гэнэ. Гэтэл тиймэрхүү төсөөлөл ухамсрын агуулга, нийгмийн үнэхээр хязгааргүй баялаг үүрэгтэй, ахуй, бодит амьдралд харилцах ухамсрын олон янзын харилцаатай огтхон ч төсгүй юм. Нийгмийн ухамсрыг ус юм уу толинд туссан юмны тусгал мэтээр төсөөлж болохгүй.

	Матери, нийгмийн ахуй анхдагч, ухамсар хоёрдогч гэсэн зарчим объектив үнэн болохыг хамгаалахын хамт бид ахуй ухамсар хоёрын ялгаа «харьцангуй, хэтэрхий их биш»2 гэдгийг мартах ёсгүй. Ахуй ухамсар хоёрыг сөргүүлэн тавихдаа «ийнхүү харьцангуйгаар харшуулахын абсолют зайлшгүй ба абсолют үнэний хүрээ нь чухам танин мэдэхүйн онолын шинжилгээний чиглэлийг тодорхойлдог хүрээ юм. Матери оюун ухаан хоёрын, махбодлиг юм психик юм хоёрын харш байдлыг энэ хүрээнээс хэтрүүлэн абсолют эсрэг тэсрэг байдал шигээр хэрэглэвэл том алдаа болно»3 гэсэн В. И. Лениний маш гүнзгий санааг бид анхааралдаа авах нь тун чухал юм. Ухамсрыг гарал үүсэл, гносеологи, социологи, логик, психологи гэх зэрэг янз бүрийн талаас шинжлэн судалбал зохихыг умартсан зарим зохиогч бичсэн захидалдаа чухамдаа тиймэрхүү алдаа гаргаж байна.

	Ухамсрын тухайд ахуй анхдагчийн тухай материалист зарчмыг метафизикээр ойлгох нь: «Хүний ухамсар нь гагцхүү бодит ертөнцөд байдаг тийм ухагдахууныг баримтлах ёстой. Өөр ухагдахуун ухамсарт заяагаагүй юм. Хэрэв ухамсар ахуйгаас түрүүлдэг юм бол түрүүлсэн ухамсарт ахуйд байхгүй зүйл байгаа хэрэг. Ингэхлээр, ийм ухамсар бол ахуйн тусгал бус, ухамсар анхдагч болж байна. Энэ бол хамгийн цэвэр идеализм мөн» гэдэг логик зөрчилд хүргэж байна.

	Энд уг асуудлын гносеологийн талыг түүний түүхэн - логик аспекттай хольж хутгаж, түүний дээр бас бодит ертөнцөд хүний ухамсраас гадуур ангид ухагдахуун байдаг тухай илэрхий буруу санаа гаргаж байна. Ухамсрын янз бүрийн үзэгдлийг шинжлэх ухаан - түүхийн болон психологийн талаас шинжлэн судлахыг энэ шинжилгээ судалгааны гносеологийн аспекттай хольж хутгаж болохгүйг В. И. Ленин цуцалтгүй анхааруулж байсан билээ. Ухамсрыг гносеологийн талаас авч үзэх нь түүнийг тодорхой түүхэн, социологийн болон психологийн үүднээс шинжлэн судлахыг оролддоггүй, тэгэх тусмаа үгүйсгэдэггүйчлэн ухамсрын хэлбэр, үзэгдлийг аль нэгэн үзэл санаа, итгэл, зарчмыг төрүүлсэн нийгэм - эдийн засгийн нөхцөлийг шинжлэн судлах, нийгмийн амьдралд оюун санааны хөгжлийн эдгээр үзэгдлийн гүйцэтгэдэг нийгмийн үүргийг задлан шинжлэх байдлаар судалж болдогт В. И. Лениний эдгээр үндэслэлийн методологийн чухал ач холбогдол юуны өмнө оршино.

	Ухамсрын шинж чанарын тухай асуудлыг философийн үүднээс шийдвэрлэх нь ухамсар, материйн харилцааны тухай философийн үндсэн асуудлыг шийдвэрлэхтэй холбоотой учраас ухамсрыг философит бодит байдлын тусгал, ухамсарлагдсан ахуй, материаллаг зүйлийн эсрэг үзэл санааны зүйл хэмээн авч үздэг. Ухамсрыг нийгэм - түүхийн үүднээс авч үзэхдээ түүнийг нийгэм, түүний төлөөлөгчид, нийгмийн гишүүдийн оюун санааны амьдрал гэж тайлбарладаг. Оюун санааны энэхүү үйл амьдралд оюун санааны харьцангуй бие даасан систем болох хүн тус бүрийн ба нийгмийн ухамсар харилцан үйлчилдэг ба зохион байгуулалтын өөрийн түвшин, хэлбэр, байдал зэрэг нь ялгагддаг юм. Логикийн ба гносеологийн үүднээс бол бодит байдлын тусгал, танин мэдэхүй, сэтгэхүй, түүний хэлбэр, зорилт тухайлах зэрэгтэй холбоо бүхий оюун санааны өвөрмөц үйл ажиллагаа гэж ойлгогдох ухамсрын асуудлыг авч үздэг юм. Ухамсрыг психологийн үүднээс авч үзэхэд төсөөлөл, дүр, санаа сэдлэг, биеэ авч явах зорилт төлөвшин бүрэлдэх тухай, тэдгээрийг (хүн тус бүрийн ба нийгмийн хэмжээнд) жолоодох тухай зэргийг авч үзнэ. Энэ бүх тал харилцан үйлчилж, бие биедээ нэвтэрдэг, жишээлбэл, тусгах үйл явцын тухай ярихад философийн ч, логик - танин мэдэхүйн ч, психологийн ч, нийгмийн асуудлын тухай ч авч үзэж болно. Цаашилбал хүний ухамсар гагцхүү нийгмийн дотор бусад хүнтэй харилцах харилцаанд тогтож, оршиж хөгждөг бөгөөд хэлтэй нягт холбоотой байдаг, үүний улмаас ухамсрын хэл шинжлэлийн ч, утга зүйн ч тал зэрэг байдаг.

	Ухамсрын асуудлыг авч үзэхдээ В. И. Лениний хэлсэнчлэн ухамсар матери хоёр харилцан үйлчлэх нарийн диалектикийн тухай ямагт санаж байвал зохино. Идеализмын алдаа бол чухамхүү ухамсрын субьектив чанарыг үнэмлэхүй болгож, оюун санааны онцгой мөн чанар хийгээд материйн эсрэг бөгөөд ертөнцийн материаллаг субстанциас «чөлөөтэй», шалтгаалахгүй оршиж, үйлчлэх чадвартай оюун санааны үнэмлэхүй бие даасан хүч гэж үздэгт л оршино. Ухамсрын энэхүү идэвхт чанарыг идеалист сургаалд ухамсарт өөрт нь имманент байдаг, материтай холбоогүй, материд дарамтлагдаагүй бүтээлч чадварын илрэл гэж тайлбарладаг. Материаллаг ертөнцөөс хамаарахгүй ухамсрын идэвхт чанарыг үнэмлэхүй болгодог нь идеализмын онцгой шинж болсон төөрөгдөл мөн.

	Бодит байдлаас шалтгаалдаг болохоор ухамсар өөрийн идэвхт чанартай байж болохгүй гэж үзэж ухамсрын идэвхт чанарыг үгүйсгэдэг метафизик материализмын онол ч мөн үндэсгүй юм. Ухамсар бодит байдлаас «түрүүлэх» тухай асуудал өөрийн түүхтэй нь илэрхий. Энэ асуудлыг ухамсрын идэвхт чанарын талаарх марксист тайлбар бүрэн шийдвэрлэсэн юм.

	Объектив бодит байдлыг тусгах, ухамсарт уг бодит байдал үзэл санааны субьектив хэлбэр - дүр, ухагдахуун, санаа бодол болж хувирах үйл явц өөрөө юуны өмнө идэвхт чанартай. Бодит байдлыг танин мэдэх, мэдрэн тусгахаас онолын сэтгэлгээ хүртэл танин мэдэхүй дэвших нь ухамсрын үйл ажиллагаа мөн. Ухамсрын идэвхт чанар нь бодит байдлыг төсөөлөл, дүр, ухагдахууны системд буулгах, бодит байдалд харилцах өөрийн харилцааг боловсруулах, түүнийг үзэл санаа, төлөвлөгөө, сонирхол, хэрэгцээ, онол зэрэгт томьёолох, бусад хүнтэй харилцах харилцаа болон зорилго чиглэлтэй үйл ажиллагаанд нь хүнийг чиглүүлэх чадвараар илэрхийлэгддэг юм. Зорилго тавьсан хөдөлмөрийн үйл ажиллагаа бол ухамсар төлөвшин бүрэлдэх, түүний идэвхт чанар илрэх нэн чухал хүрээ юм. Хөдөлмөр бол Марксын хэлсэнчлэн «зүй зохист үйл ажиллагаа» мөн, учир нь, «хөдөлмөрийн процессын эцэст уг процессын эхэнд хүний төсөөлөлд, өөрөөр хэлбэл үзэл санаанд байсан үр дүн гардаг юм»4.

	Ухамсар нь бодит байдлын тусгал учир түүнд харилцах харилцааг боловсруулах, үнэлэлт өгөх, түүнийг өөрчлөх төсөл, өөрчлөгдсөн бодит байдлын дүр, төлөвлөгөө зохиох, зорилт томьёолох, бодит байдлыг өөрчлөх арга замыг сонгон авах чадвартай юм. Ухамсрын бүтээлч идэвхт чанарын тухай диалектик материалист тайлбарлал ийм буюу. Үзэл санааны зүйл нь хүний практикийн аргаар ийнхүү эргээд бодит байдал болдог байна. «Үзэл санааны зүйл бодит зүйл болох тухай санаа гүнзгий утгатай; түүхийн хувьд маш чухал юм»5 гэж В. И. Ленин тэмдэглэсэн билээ.

	Нийгмийн ахуй, нийгмийн ухамсрын харьцааны тухай зарчимт үндэслэлийг диалектик материализмын философи бүх талаар үндэслэсэн билээ. Гэтэл материаллаг ба оюун санааны амьдралын үйл явцыг тодорхой задлан шинжлэхдээ тэдгээрийн тухай тайлбарлалд зарим нэг ялгаа гарч байна. Нэлээд тохиолдолд ухамсрын харьцангуй бие даасан байдал болон идэвхтэй ролийг дутуу үнэлэх явдал илэрч байна. Ингэхдээ ухамсрыг ахуйтай нийлдэг мэтээр тайлбарлаж байна. Иймээс ухамсар ахуйгаас хоцорч ч, түрүүлж ч болохгүй гэнэ. Үүнээс уламжлан коммунист хүмүүжлийн зорилгыг дутуу үнэлэх, үзэл суртлын ажлын ролийг бууруулах явдал гарч байна.

	Нөгөө талаар ухамсрыг ертөнцийг хувирган өөрчлөх эх сурвалж, хөдөлгөгч хүч мэтээр тайлбарлах явдал хааяа тааралддаг. Үүнээс уламжлан бодит байдлаас тасрах явдал, улс төрийн бодлогод субьективизм, волюнтаризм гардаг.

	Ухамсар ертөнцийг тусгаад зогсдоггүй, түүнийг бүтээдэг гэж «Философийн дэвтрүүддээ» Лениний бичсэн нийтээр сайн мэдэх өгүүлбэрийг тайлбарлахтай уялдан сүүлийн үед ухамсрын роль, нийгмийн амьдралд түүний үзүүлэх нөлөөтэй холбогдох асуудлаар маргаан боллоо. Чухам ямар учраас үүнийг тайлбарлахад маргаан үүсэв? Ленин Гегелийн «Логикийн шинжлэх ухааныг» уншиж байхдаа түүний дор сийрүүлсэн бодомжтой холбогдуулан энэ өгүүлбэрийг бичжээ.

	«Ойлголт нь субьектив зүйл болохын хувьд дахиад л өөртөө агч ямар нэгэн өвөрмөц ахуйн угтвар бүхий байх агаад энэ нь өөрөө өөрөөрөө дамжуулан объектив ертөнц дэх объектив чанарыг өөртөө мэдээлэх гэсэн зорилго хийгээд өөрийгөө хэрэгжүүлэх, өөрийгөө биелүүлэх эрмэлзэл мөн юм. Онолын үзэл санаанд субьектив ойлголт нь аливаа тодорхойлолтоос аяндаа өөрөө салсан ерөнхийн хувьд объектив ертөнцөд эсрэгцдэг агаад энэхүү ертөнцөөс өөртөө тодорхой агуулга, биежлийг олж авдаг. Практик үзэл санаанд бол энэ ойлголт нь үнэн бодитойн хувиар үнэн бодитойд эсрэгцдэг. Гэхдээ өөрийн битүү хийгээд өөртөө агч тодорхой чанар дээрээ субъектээс өөрөө өөртөө итгэх нь өөрийн үнэн бодитойд хийгээд ертөнцийн үнэн бодитой бус гэдэгт итгэсэн итгэл болно6».

	Үүний нэг дэх хэсгийг эсэргүүцэн Ленин «Alias (өөрөөр, өөр үгээр хэлбэл гэсэн үг. Ред.): Хүний ухамсар объектив ертөнцийг тусгадаг төдийгүй түүнийг бүтээдэг» гэсэн анхааруулга хийжээ.

	Харин сүүлчийн хэсгийн талаар «өөрөөр хэлбэл» ертөнц хүнийг хангахгүй, тэгээд хүн үйлдлээрээ түүнийг өөрчлөхөөр шийдвэрлэдэг7» гэж өөрийн дүгнэлтийг хийжээ.

	Манай зарим философичдын дотор Лениний нэг дэх анхааруулгын талаар шууд эсрэг тайлбарлал үүсэн бүрэлдсэнийг хэлэх хэрэгтэй. Тэдний зарим нь энэ бол чухамдаа ухамсрын идэвх чанарыг цохон тэмдэглэсэн Лениний жинхэнэ үзэл санаа мөн, чухамдаа ухамсар ертөнцийг тусгаад зогсдоггүй түүнийг бүтээдэг гэж ярьдаг. Нөгөө хэсэг нь энэ бол яг Гегелийн үндэслэл бөгөөд Ленин «Логикийн шинжлэх ухааныг» уншаад тэмдэглэл хийхдээ зүгээр л сийрүүлж авсан юм гэж тайлбарлах хандлагатай байдаг. Гэтэл энэ хоёр янзын тайлбарлалыг аль алиныг нь өрөөсгөл тайлбарлал гэж үзэж болох нь илт байна. Ухамсар ертөнцийг тусгадаг төдийгүй, түүнийг бүтээдэг гэсэн сургаал үгийг Лениний үзлийн яг илэрхийлэл гэж үзэх нь материализм идеализм хоёрыг хольж хутгах шалтаг өгнө гэсэн үг. Ухамсар ертөнцийг бүтээдэг гэж бид зөвшөөрвөл материализм идеализмаас юугаар ялгагдах юм бэ? Матери анхдагч, ухамсар үүсмэл, хоёрдогч гэж үздэгт материализмын гол үндэслэл оршино. Хүний ухамсар ертөнцийг бүтээдэг гэж бид зөвшөөрөх юм бол матери, байгалийн анхдагч болох нь хаа байна?

	Ленин «Материализм ба эмпириокритицизм» зохиолдоо махистуудыг шүүмжлэн «хүнээс өмнө байгаль байсан уу?» гэдэг асуултад тусгай параграф зориулсан билээ. Тэгээд ч уг параграф «Энэ асуудал Мах, Авенариус нарын философит онц хорлонтой асуудал юм гэдгийг бид нэгэнт үзсэн билээ. Дэлхий дээр хүн ч байгаагүй, байж ч чадахгүй тийм байдалд газар дэлхий байсан гэж байгалийн шинжлэл нотолдог юм. Органик матери бол бүр хожмын үзэгдэл мөн бөгөөд урт удаан хөгжилтийн үр юм. Тэгвэл сэрэлтэй матери байсангүй, ямар ч «сэрлийн цогцос» байсангүй. Авенариусын сургаал ёсоор орчин тойронтой «салшгүй» холбоотой байдаг мэт ямар ч Би байсангүй. Матери анхдагч бөгөөд сэтгэл, ухамсар, сэрэл бол маш их өндөр хөгжлийн бүтээгдэхүүн юм. Байгалийн шинжлэл аяндаа баримталж байгаа танин мэдэхүйн тэр материалист онол тийм байдаг юм8» гэж эхэлдэг.

	«Философийн дэвтрүүдэд» эш татсан үндэслэлийг яг тэр утгаар нь Лениний үндэслэл гэж тайлбарлаж болохгүй байх. Марксын зохиолуудыг Ленин маш сайн мэддэг байсан. Марксын арга Гегелийн аргын шууд эсрэг болохыг Марксын заалтууд шууд хэлж өгч байна. Энэхүү эсрэг тэсрэг байдлыг илэрхийлэн Маркс: «Миний диалектик арга бол Гегелийн диалектик аргаас үндсээрээ ялгаатайгаар барахгүй, түүний шууд эсрэг зүйл мөн. Гегелийнхээр бол үзэл санаа гэдэг нэртэйгээр хүртэл биеэ даасан субъект болгож буй сэтгэхүйн процесс нь энэхүү процессын зөвхөн гадаад илрэл болгосон бодит юмны демиург9 юм. Минийхээр бол харин үзэл санааны зүйл нь хүний ухаанд бууж өөрчлөгдсөн материаллаг зүйл байгаа юм10» гэж бичжээ.

	Ухамсар, үзэл санаа ертөнцийг бүтээдэг тухай санааг Гегелийн аргын өвөрмөц онцлог гэж Маркс ийнхүү үзсэн билээ. Гэхдээ ухамсрын ролийн тухай Лениний хийсэн тэмдэглэл бол Гегелийн бичсэн зүйлийг ердийн л нэг илэрхийлж байгаа мэтээр тайлбарлахыг зөв гэж үзэж болохгүй. Тэгэх юм бол бид Гегельд байгаагүй материалист эх үндсэн санааг, чухамдаа ухамсар нь объектив оршиж байгаа ертөнцийг тусгадаг гэсэн санааг Гегелийн санаа болгоход хүргэх билээ. Ленин үүнийг Гегелийн хэлсэн санаагаар бичээгүй юм. Яагаад гэвэл, ертөнц гэдэг бол өөр ахуй, үзэл санааны биелэл гэж Гегель үзэж байсан билээ. Ийм учраас «Философийн дэвтрүүдээс» авсан дээрх өгүүлбэрийг түүхэн үүднээс авч үзэж, диалектик материализмаас өмнөх философийн хөгжлийн явцыг энд Ленин хураангуйлан дүгнэсэн юм гэсэн байдлаар ойлгох хэрэгтэй гэж бодох нь зөв юм. Философийн үндсэн асуудлыг шийдвэрлэхэд Марксаас өмнөх материализм ч туйлбартай бус байсан өвөрмөц талтайд гол учир нь байгаа юм. Жишээлбэл, францын материалистууд байгалийг анхдагч, ухамсрыг үүсмэл гэж үг дуугүй үзэж байсан. Гэтэл нийгмийн амьдралтай холбогдуулан авч үзэхдээ тэд «санал бодол ертөнцийг захирдаг» гэж хэлдэг байв.

	Ухамсар бол бодит байдлын хуулбар мөн болох тухай санаа сэдэв бол Марксаас өмнөх материализмын санаа сэдэв байсан юм. Марксаас өмнөх материализм хүмүүсийн практик үйл ажиллагааны өөрчлөн байгуулагч ролийг олж хараагүй учраас түүнийг Маркс ч, Ленин ч хязгаарлагдмал материализм гэж үзэж байсан билээ. Диалектик материализмаас өмнө идэвхтэй талыг нь идеализм, юуны өмнө Гегель хөгжүүлсэн боловч Гегель бодит үйл ажиллагааг жинхэнэ ёсоор мэдэхгүй байсан болохоор зөвхөн хийсвэр хөгжүүлснийг Маркс ч, Ленин ч тэмдэглэж байсан билээ. Тэгээд ч «Фейербахын тухай Марксын сэдвүүдийг» авч үзэх юм бол чухамдаа марксист философиос өмнөх философийн түүхийн талаарх Лениний тайлбарлалын гүн гүнзгий нь тэр аяараа бидний хувьд нээгддэг билээ. Чухамхүү Маркс хуучин материализмын хязгаарлагдмал чанарын тухай ярихдаа ертөнцийг зөвхөн тусгах, өөрөөр хэлбэл зөвхөн тайлбарлах нь учир дутагдалтай болохыг заасан шүү дээ. Фейербахын тухай Марксын эцсийн сэдэвт: «Философичид ертөнцийг гагцхүү янз бүрээр тайлбарладаг байжээ; уг нь түүнийг өөрчлөх нь гол байгаа юм» гэж өгүүлдэг.

	Харин одоо үүнтэй «тэгвэл ертөнц хүнийг хангадаггүй учраас түүнийг өөрчлөхөөр шийдвэрлэдэг» гэсэн Лениний өмнө эш татсан хураангуй дүгнэлтийг зэрэгцүүлэн үзье. Энэ үндэслэл «Фейербахын тухай Марксын сэдвүүдийн» санаатай нийцэж байгаа нь илт байгаа биз. Ийм учраас ч Ленин ухамсар ертөнцийг тусгадаг төдийгүй, түүнийг бүтээдэг гэсэн тэмдэглэл хийхдээ философийн аймаг дахь марксизмаас өмнөх дүгнэлтийг хураангуйлан дүгнээд, дараа нь Марксын санаатай нийцүүлэн цааш ахиж ертөнц хүнийг хангахгүй учраас хүн үйлдлээрээ түүнийг өөрчлөхөөр шийдвэрлэдэг юм гэж хэлсэн байна гэж бид бодож байна.

	Ленин Гегелийн сэдвийг тэмдэглэхдээ Гегелийн философид практик үзэл санаа гэж гардаг практикийн ач холбогдлыг онцгой цохон тэмдэглэсэн байдаг. Ингэснээрээ Ленин Маркс лугаа нэгэн адил хувьсгалт практик, хүний өөрчлөн байгуулагч хувьсгалт үйл ажиллагааны ач холбогдлыг өргөж тавьсан юм.

	Ухамсар ахуй хоёрыг ойлгоход гарсан өмнө өгүүлсэн өрөөсгөл хандлага хүмүүсийн ухамсар дахь капитализмын үлдэгдэл, ер нь оюун санааны амьдрал дахь аливаа харш үзэгдлийн шалтгааны тухай буруу төсөөлөхөд хүргэж байна.

	Зарим нөхөд хуучин материализмын үзэл санаатай дүйлгэн ухамсар дахь шинж төлөв бүр одоогийн бодит байдлын тусгал мөн гэж үзэж байна. Тэднийхээр хүмүүсийн ухамсарт байгаа харш үзэгдлийн үндсийг эдийн засгийн зохих амьдралд, нийгмийн бодит байдалд эрэх хэрэгтэй болох нь. Ингэж үзэх юм бол эдгээр харш үзэгдэл эдийн засгийн ба нийгмийн бодит байдалд үндэстэй учраас үзэл суртал, зохион байгуулалтын ямар ч арга хэмжээ түүнтэй тэмцэхэд тус нэмэр болохгүй ажээ. Зарим онолчид ийм үзэл баримтлан ухамсар дахь капитализмын үлдэгдэл таваар - мөнгөний харилцаанд үндэстэй бөгөөд ийм болохоор таваар - мөнгөний хэлбэрийг арилгаагүй цагт манайд ухамсар дахь капитализмын үлдэгдэл зайлшгүй байх ёстой гэж баталж байв.

	Бас нөгөөтэйгүүр ухамсрыг бодит байдал, дэлхий дахины хөгжил дэх нийгмийн нарийн үйл явцаас салгах, ер нь ухамсарт элементийн ролийг хэтрүүлэх дуртай нөхөд мөн л хүмүүсийн ухамсар дахь капитализмын үлдэгдэлтэй тэмцэх асуудалд хандах методологийн зөв аргыг өгч чадахгүй. Ийм учраас ерөөсөө, тухайлбал социализмын нөхцөлд ахуй нийгмийн ухамсар хоёрын нарийн бөгөөд гүнзгий диалектикийг олж харах нь үзэл суртлын ажилтнуудын хувьд онцгой чухал юм.

	Ухамсар нь амьдралыг тусгадаг гэдэг бол бүх материализмын үндсэн үнэн гэдгийг бид мэднэ. Үзэл санаа, тэргүүний үзэл санаа амьдралаас түрүүлдгийг ч бас мэднэ, энэ нь диалектик материализмын үүднээс мөн л ойлгомжтой. Метафизик материализмынхаар бол ухамсар ямагт ахуйн араас дагаж явдаг. Диалектик материализм энэ асуудлыг тодорхой тавьж, тэргүүний үзэл санаа хөгжлийн бодит үйл явцыг эш үндэс болгон замыг нэлээд хол гэрэлтүүлэн зааж, ирээдүйг угтан харж чаддаг гэж үздэг. Гэхдээ ухамсар тодорхой нөхцөлд ахуйгаас хоцорч болдог бөгөөд ухамсрын хөгжлийн зөрчилтэй ба жигд бус байдлын энэ үндсийг олох хэрэгтэйг нийгмийн хөгжлийн диалектик харгалзан үздэг юм.

	Ухамсар бол тусгах үйлийн онцгой, дээд маяг бөгөөд түүний нэн чухал онцлог нь өнөөгийн бодит байдлыг төдийгүй, түүнд нуугдмал хандлага, бололцоог (бодит байдал болгон хувиргах зорилгоор) тусгах чадвар юм. Ухамсар бол шинжлэх ухаан - онолын сэтгэлгээ (шинжлэх ухаан ёс зүй, улс төрийн бодлого), уран сайхны аргаар тусгах (урлагийн олон салбарласан систем) зэрэг ахуй, тусгалын хэлбэрийг боловсруулах хүний нийгмийн хөгжиж байгаа чадвар юм.

	Ухамсар бол материйн хөгжлийн үр дүн, бүтээгдэхүүн мөн гэдэг нь маргаангүй. Гэхдээ ухамсар бол өвөрмөц, онцгой бүтээгдэхүүн, үр дүн юм. Энэ бүтэгдэхүүний хөгжил нь өөрийгөө төрүүлсэн бодит байдалд асар их нөлөөлдөг тийм бүтээгдэхүүн юм.

	Диалектик материализмын үндэснээс ухрах гэдэг бол ухамсарт ахуйн хувиршгүй бөгөөд ямагт өөртэйгөө адил байдаг сүүдэр мэтээр хандана гэсэн үг юм. Диалектик материализмын үндсэн зарчмууд догматик, статик шинжтэйн тухай оросын махистуудын зохиомол санааг няцаан Ленин: «Хэрэв... ертөнц нь мөнх хөдөлж, хөгжиж байдаг матери мөн бөгөөд түүнийг хүний хөгжсөөр байдаг ухамсар тусгаж байдаг юм бол энд «тогтонги зүйл» ямар хамаатай юм бэ? Ерөөсөө юмсын өөрчлөгдөшгүй мөн чанарын тухай биш, харин байгалийг тусгаж байгаа ухамсар, ухамсарт тусгагдаж байгаа байгаль хоёрын хоорондын тохирооны тухай яриа болж байгаа юм11» гэж бичсэн билээ.

	Диалектик материализмын зарчим, хөгжлийн зарчим, түүхэн үзлийг ухамсрын аймагт дэлгэрүүлсэн нь хүний сэтгэхүйн аугаа их ололт болсон юм. Энэ бол юуны өмнө ухамсрын бүх хэлбэрийн хөгжил дэх зүй тогтол, зайлшгүйг зөвшөөрч, ухамсрын баримтыг санамсаргүйн замбараагүй овоорол, өөр хоорондоо холбоогүй бөгөөд ямар шалтгаанаар үүсэж арилж байгаа нь үл мэдэгдэх санаа, дүр, төсөөллийн бөөгнөрөл гэж үзэх үзлийг үгүйсгэнэ гэсэн үг юм.

	Нийгмийн ахуй нийгмийн ухамсар хоёр бол нийгмийн нэгдмэл «үйл явцын хоёр (материаллаг ба оюун санааны) тал юм. Нийгмийн ухамсар нь бие хүний ухамсрын нэгэн адил хоёрдогч, үүсмэл боловч энэхүү нэгдлийн идэвхгүй тал бус. Нийгмийн ухамсрын идэвхт чанар нийгмийн хөгжил, түүний материаллаг амьдралд асар их роль гүйцэтгэдэг. Ухамсрын бүтээлч, үүсгэн байгуулагч идэвхт чанар нь хүний бүтээсэн биет ертөнц, нийгмийн институтэд материалчлагдаж, нийгмийн харилцаа, нийгмийн үзэл санаа, онол, үзэл суртал, улс төрийн бодлого, ёс суртахуун, үзэл ба үнэт зүйлсийн системд объективчлагддаг юм.

	Ахуй анхдагч, ухамсар хоёрдогчийг батлан тэмдэглэх үзэл санаа, төсөөлөл, логикийн категориуд зэрэг бол дээд зэргийн зохион байгуулалттай матери - хүний уураг тархины бүтээгдэхүүн мөн болох тухай жинхэнэ үнэн үндэслэлийг давтах төдийгөөр хязгаарлаж болохгүй биз ээ. Бүдүүлэг материалистууд ийм баталгаатай нэг саналтай байдаг юм. Гэтэл асуудлын гол нь хүний уураг тархи бол нийгмийн үзэл санаа, санал өдүүлбэр боловсруулах зөвхөн физиологийн багаж, байгалиас заяасан механизм мөн гэдэгт байгаа юм. Тэгээд ч энэхүү «багаж» ажиллаж харилцаа, зүй зохистой үйл ажиллагааны үйл явцад нийгмийн дотор сэтгэлгээ, үзэл санаа, үзэл боловсруулдаг юм. Ийм учраас нийгмийн хамт олон, ард түмэн, нийгэм бол ухамсрыг жинхэнэ бүтээгч, үзэл, оюун санааны үзэгдлийг үүсгэгч нь байдаг юм. Хүний хувийн онцлогийн мөн чанар бол биологийн бус харин нийгмийн мөн чанар - нийгмийн бүх харилцааны цогц болох тухай Марксын гайхамшигтай гүнзгий үндэслэлийг бид олонт давтдаг шүү дээ. Энэ бол хүн тус бүрийн ухамсар нь тэргүүний ба хоцрогдмол нөлөөний тэмцлийн явцад төлөвшиж өөрчлөгддөг гэсэн үг.

	Хүний ахуй амьдрал, түүний аж байдлын түвшин ямар байвал түүний санаа, бодомж, итгэл тийм л байх бөгөөд ийм учраас ямар ч суртал нэвтрүүлэг, хүмүүжил сэтгэх маягийг өөрчилж чадахгүй гэсэн баталгааг хэрэв иш үндэс болгох юм бол материализмын тусламжтайгаар аминч үзэл, ёс бус явдал, зарим нэг хүний нийгмийн эсрэг зан үйлдлийг (нэгэнт ахуй нь ямар байвал ухамсар нь тийм байдаг болохоор би яах юм бэ?) зөвтгөхийг эрмэлзэгч өтөл бэртэгчин хүний метафизик төөрөгдлийн урхинд ороход хялбархан. Тиймэрхүү «материалистууд» өөрийнх нь хажууд, ав адилхан нөхцөлд хүмүүс хөдөлмөрийн гарамгай гавьяа зүтгэл гаргаж, ёс суртахууны шударга журам, жинхэнэ сэтгэл харамгүй байдлын үлгэр дуурайлал болж байгааг анхаарахгүй мэт байдаг.

	Мөн тэрчлэн нийгмийн харилцааны бүх цогц аяндаа өөрөө, урсгалаараа бие хүний мөн чанар болон хувирдаг, материаллаг ба оюун санааны дэвшлийн салбарт олсон нийгмийн бүх ололт цалин хөлсөөр илэрхийлэгддэг бодгалийн аж байдлын түвшинд биеллээ олдог гэж үзвэл эндүүрэл болох билээ. Тийм ойлголт хүний ухамсар нийгмийн ахуй хоёрын жинхэнэ харилцааг гуйвуулж, дамжих шатны нарийн салбарласан системийг үл ойшоож байгаа юм. Ийм дамжих шатны тусламжтайгаар нийгмийн хөгжлийн түүхийн ба орчин үеийн туршлага бие хүний хүртээл болдог юм. Энэ бол бие хүний оюун санааны ертөнц, ертөнцийг бясалгах бясалгал - ёс суртахууны ба улс төрийн итгэл, философийн нийтлэг үзэл, гоо зүйн эрхэмлэл, сонирхол зэргийг төлөвшүүлэх нийгмээр бүтээсэн бүх хэрэгслийг оролцуулсан хүмүүжил, боловсрол, бүх шатны сургалтын систем юм. Бие хүн өөрийгөө хүмүүжүүлэх болон оюуны ертөнцөө байнга хөгжүүлэн боловсруулах, тэргүүний дадал заншил, үзэл санаа, итгэлээр баяжуулах талаар түүний зорилго тавьсан, зориг хүсэл бүхий идэвхтэй эрмэлзэл бол тэргүүний ухамсрыг төлөвшүүлэх арга хэрэгслийн системд асар их рольтой юм.

	Нийгмийн ба бие хүний оюун санааны амьдралыг хөгжих чадвартай гэж зөвшөөрнө гэдэг бол юуны өмнө ухамсар бол түүхтэй бөгөөд түүний нэг хэсэг үзэгдэл бусадтайгаа зүй тогтолт холбоотойг, амьдралын энэ салбарт залгамжлал байдгийг өөрөөр хэлбэл тэдгээрийн хөгжил дэх харьцангуй бие даасан байдлыг зөвшөөрнө гэсэн үг юм.

	Үзэл санааны өв уламжлал одоогийн үйл хэрэг, орчин үед тодорхой нөлөө үзүүлдэг. Ийм нөлөө нааштай байж болдог, бас харш ч байдаг: нийгмийн ухамсрын уламжлал дэвшилттэй ба хуучныг баримталсан, тэр ч байтугай харгис байдаг шүү дээ.

	Ухамсар юм бүхэнд хэзээ ямагт амьдралаас түрүүлж байдаг гэж батална гэдэг бол материализмын байр сууринаас халтирч байгаа хэрэг нь мэдээж биз. Ухамсрыг амьдралаас, нийгмийн хөгжлийн бодит үйл явцаас салгаж болохгүй.

	Гэхдээ энэ бүхнээс үндэслэн ухамсар бол хүрээлэн байгаа бодит байдлыг зөвхөн буулгаж авдаг гэж үзэж бас болохгүй. Ерөнхийдөө, бүхэлдээ нийгмийн амьдралд гарсан өөрчлөлтийг дагалдан нийгмийн ухамсарт өөрчлөлт гардаг юм. Гэвч ахуйг метафизикээр ойлгож болохгүй. Ахуй бол хэзээ ямагт нарийн, зөрчилтэй үйл явц байдаг юм. Түүнд хэзээд ямар нэгэн юм мөхөж, ямар нэгэн юм төрж, хүчээ авч байдаг. Хуучин зүйлтэй шинэ зүйл ямагт тэмцэж байдаг бөгөөд энэ тэмцэл нь үзэгдлийн хөгжлийн чиглэлийг тодорхойлдог. Тусгалын материалист зарчим хөгжлийн тухайн түвшнээс ухамсар түрүүлэх бололцоог үгүйсгэдэггүйгээр барахгүй зүй зохистой гэж үздэг. Шинэ зүйлийн үүсвэр, түүний хөгжлийн хандлага, бололцоог тусгах нь ирээдүйг угтан харах, бодит байдалд хараахан бүрэлдэн тогтоогүй, харин тогтнолынхоо эхэнд байгаа юм уу, тэр ч байтугай бодит угтвар нөхцөлөөс үүсвэрлэсэн зөвхөн боломж төдий байгаа зүйлийг тааварлах бололцоо олгодог.

	Барилгачид барилга барихаас өмнө архитектор түүнийг санаандаа бүтээдэг. Жинхэнэ барилга босохоос өмнө төслийг нь зохиодог. Нийгмийн амьдралын үйл явдлыг шинжлэх ухааны үүднээс угтан харах нь мөн тиймэрхүү маягтай байдаг. Ухамсар нийгмийн ахуйд үйлчилж байгаа хандлага, нийгмийн үйл явцын объектив зүй тогтлыг тусган, зөвхөн үүсвэр, бололцоо төдий байгаа зүйлийг урьдаас төсөөлдөг юм.

	Ахуйгаас хараат байдал, ахуйн тодорхойлогч роль энд хадгалагдаж байна уу? Маргаангүй байна, яагаад гэвэл ухамсар бол ямагт ахуйн тусгал байдаг. Ухамсар нь шинэ үзэгдлийг угтан төсөөлөх бололцоо олгодог бүх зүйлийг чухамхүү ахуйгаас олж авдаг юм. Тэгснээрээ ухамсар ахуйгаас байнга, абсолют хоцрох тавилантай юм уу? Ухамсар бодит байдлаас түрүүлэх, түүнээс хоцрох бололцоо бодитойн тухай асуултыг зөв хариулахын тулд нийгмийн ухамсар нь ялгавартайг харгалзвал зохино. Нийгмийн ёс суртахуун - улс төрийн нэгдэл, ард түмний эрх ашиг, зорилтын нийтлэг нь хүмүүсийн материаллаг амьдрал төлөвшиж хүмүүжсэн нөхцөл байдлын улмаас тэдний үзэл, сэтгэлгээ, биеэ авч явах байдал болон амьдрал, тэргүүний үзэл санааг ойлгох хэр хэмжээ зэрэгт ялгаа байгааг огтхон ч үгүйсгэдэггүй юм. Манай оронд нийгмийн социалист тэргүүний ухамсар байгаа нь юуны өмнө коммунизмыг хамгийн ухамсартай, идэвхтэй байгуулагчдын үйл ажиллагаанд биеллээ олж байгаа юм. Үүний зэрэгцээгээр ихэвчлэн хувийн сонирхолдоо автсан идэвхгүй, бэртэгчин хүмүүс ч байгаа юм. Тийм хүмүүсийн ухамсар нийгмийн амьдрал дахь жинхэнэ шинэ зүйлээс ихэвчлэн хоцрох хандлагатай байдаг. Тэргүүний ухамсар ахуйн объектив зүй тогтлын тухай шинжлэх ухааны ойлголтод тулгуурлан хараахан бий болоогүй, дөнгөж бүрэлдэж байгаа зүйлийг угтан мэддэг нь тов тодорхой. Хэрэв иймгүй бол тэргүүний онол, ерөөсөө ухамсар, үзэл санааны идэвхтэй ролийн тухай асуудал тавих явдал боломжгүй байх сан билээ. Шинжлэх ухааны танин мэдэхүй нь хүний мэдрэх эрхтэн хүртсэн материалын хойноос аялдан дагадаггүй, харин эдгээр ололтод түшиглэн үзэгдлийн мөн чанарыг нээж, тухайлсан зүйлийн цаана байгаа нийтлэг шинж төлөвийг харж, тохиолдлын чанартай баримтуудын бөөгнөрөл гэмээр зүйл дотроос үйл явдлын давтагдах ёс хөгжлийн зүй тогтолт үйл явцыг нээн олдог бөгөөд энэ нь түүний онцлог мөн.

	Хүний ухамсар сэрэлд өртсөн бодит байдлын тусгалаар хязгаарлагддаггүйг анхааралдаа авах юм бол энэ нь ойлгомжтой болно. Мэдэрч танин мэдэхүй бол зөвхөн тухайн өртсөн бодит байдлыг тусгадаг. Гэтэл хүн бол сэтгэдэг бөгөөд энэхүү сэтгэлгээ аль эрт өнгөрсөн зүйлийг учир шалтгааны үүднээс нэхэн сэргээж ч, ирээдүйг угтан харж ч чаддаг юм. Нэг хэсэг тохиолдолд ухамсар ахуйгаас хоцорч, нөгөө тохиолдолд тухайн үеэсээ түрүүлэх мэт байдаг юм.

	Зөгнөлт ба үл гүйцэлдэх эрхэм дээд үзэл хүртэл (хүнийг бодит байдлаас бодит бус, хий хоосон ертөнц рүү хандуулдаг шашны харгис хуурмаг эрмэлзлийг үүнд оруулахгүй) нийгмийн дэвшлийн бодит хандлагыг аль нэг хэмжээгээр илэрхийлж, ухамсрын нийгмийн чухал үүрэг - хүмүүст хэтийн төлөвийг нээж өгч, ирээдүйн замыг бүдэг гэрлээр ч атугай гийгүүлэх үүрэг гүйцэтгэж ирсэн юм.

	Ухамсар ахуйгаас хоцорч байхдаа ахуйн хөгжлийг бүрэн тусгадаггүй, өнгөрсөн сэтгэгдлийн ул мөрийг өөртөө ийнхүү хадгалж байдаг, харин ирээдүйг угтан төсөөлж байхдаа ахуйн хөгжил дэх шинэ, өсөж хөгжиж байгаа зүйлийг баримжаалж байдаг юм.

	Энэнд хуурамч, далдыг шүтсэн зүйл юу ч байхгүй. Практикаар няцаагддаг, ургуулан бодсон зүйл бол хий бодлын тусгал гэж материализм үздэг. Харин ургуулан бодож бүтээсэн бөгөөд хожим нь бодит байдалд биелсэн дүр бол шинжлэх ухааны үндэстэй тусгал юм.

	Ухамсар зарим тохиолдолд ахуйгаас түрүүлдэг тухай ярина гэдэг бол ахуйн цаана, «мэдрэх ертөнцөөс гадна» ямар нэгэн юм байна гэж зөвшөөрнө гэсэн үг биш нь тодорхой. Энэ бол далдын хүчинд шүтсэн шашны үзэл мөн. Ухамсар тодорхой утгаар ахуйгаас түрүүлэхдээ ахуйн хөрсөн дээр үлдэж, ирээдүйг угтан харж, одоогийн байдалд тулгуурлан ирээдүйг «өөрийнхөө хуулийн дагуу өөрчлөгдөж байгаа одоо гэж урьдаас төсөөлдөг. Эдгээр хуулийг танин мэдэхээс (энэ бол «түрүүлэхийн» үндэс мөн) уг хууль объектив чанартай, ухамсрын тухайд анхдагч болохыг зөвшөөрөхийг иш үндэс болгодог. Ухамсар нь ахуйг зөв, шинжлэх ухааны үүднээс тусгаснаараа түүнээс ийнхүү «түрүүлж» байдаг юм.

	Жишээ нь, шинжлэх ухааны зөгнөлт зохиол шинжлэх ухаан, техникийн дэвшлээс түрүүлж, түүнийг урьдаас тааварлаж байсан нь цөөнгүй. Жюль Вернийн зоримог зөгнөлт зохиол шинжлэх ухааны олон чухал нээлтийг угтан төсөөлснийг нийтээр мэднэ.

	Үл гүйцэлдэх үзэлтэн - социалистуудын үзэлд хэдийгээр бүтэшгүй зохиомол зүйл олон байсан боловч үнэний эрүүл үр байсан билээ. Оуэн, Фурье болон бусад үл гүйцэлдэх аугаа их үзэлтний тухайд Ленин: «Тэдгээр зохиолч ирээдүйг урьдчилан зөгнөж, тэдний нүдний өмнө урьдын машинт үйлдвэрийн гүйцэтгэсэн «эвдэлтийн» хандлагыг содоор таан мэдэж байсан юм. Тэд, жинхэнэ хөгжлийн чиглэсэн тэр зүг рүү харж, уг хөгжлөөсөө үнэхээр түрүүлсэн юм12» гэж бичжээ.

	Зохиолчдын зөгнөлт зохиол, үл гүйцэлдэх онол угтан харах элементийг ийнхүү агуулж байсан боловч эдгээр нь уг чанартаа зоримог, суут таавар байлаа ч гэсэн таавар хэвээр үлдсэн билээ. Шинжлэх ухааны төсөөлөл нь үүнээс огт өөр шинж чанартай юм. Шинжлэх ухаан бодит байдлын объектив хуулийг танин мэдэхэд түшиглэн ирээдүйд өрнөх үйл явцыг угтан харж чаддаг юм. Шинжлэх ухаан ирээдүйн элементийг агуулдаг гэж хэлж болно.

	Тухайн үйл явцын нийтлэг зүй тогтлын тухай мэдлэг бол шинжлэх ухааны төсөөллийн үндэс мөн. Ухамсар чухам ийм утгаар л ахуйгаас түрүүлж болдог нь энд л хамгийн илэрхий болдог юм. Марксизм - ленинизмийн сонгодог бүтээлчид шинжлэх ухааны коммунизмын онолыг боловсруулсан нь шинжлэх ухааны төсөөллийн яруу сайхан жишээ юм. Тэд ангийн тэмцлийн туршлагыг судлан нэгтгэн дүгнэж өнгөрсөн ба тухайн үеийн үзэгдлийн нийтлэг шинж төрхийг нээн харуулж, социалист хувьсгал, коммунизм ялахын зайлшгүйг шинжлэх ухааны үүднээс угтан хэлсэн юм.

	Бодит үйл явцын тусгал болсон тэргүүний эрхэм дээд эрмэлзэл, үйл явцын хандлагын тухай төсөөлөл эхлээд боловсруулж, дараа нь уг эрхэм дээд эрмэлзэл практик тэмцлийн явцад улам улмаар олон түмнийг эзэмддэг нь нийгмийн ухамсрын хөгжлийн диалектик юм. Тодорхой ангийн үзэл сурталчид тухайн анги материаллаг сонирхол, нийгмийнхээ байдлын улмаас практик дээр тулж очсон зорилт, шийдвэрт онолын талаар тулж очдог юм. Хувьсгалт намын үүрэг бол олон түмний дотор тэргүүний үзэл санаа дэлгэрүүлж, коммунист эрхэм дээд эрмэлзлийг хэрэгжүүлэх ялгуусан тэмцэлд тэднийг зохион байгуулдагт оршино.

	Ухамсрын хөгжлийн энэхүү диалектикийг В. И. Ленин яруу тод тодорхойлсон юм. В. И. Ленин 1906 онд «Социал - демократ бүх намын бодлого нь ард олны туулж өнгөрүүлэх гэж байгаа тэр замыг гэрэлтүүлж өгөхөд оршино. Бид марксист зулаа өндөр өргөж, аливаа ангиудын алхам бүр дээр, улс төр, эдийн засгийн үйл явдал бүр дээр манай сургаал амьдралаар батлагдаж байгааг үзүүлэх болно. Капитализм хэчнээн хөгжиж, улс төрийн тэмцэл хэчнээн хурцдах тусам төчнөөн олон хүн бидний үгийг амьдралын (буюу түүхийн) талаар ингэж батлагдаж байгаад итгэх болно13» гэж бичсэн билээ.

	Үйл явдал хөгжих тутам намын үзлийн үнэн зөвд эхлээд хэдэн мянга, хэдэн зуун мянган хүн итгэдэг бол хувьсгал түргэн хөгжих үед түүний зөвд хэдэн сая, хэдэн арван сая хүн итгэх болно гэж Ленин тайлбарласан билээ. «Ард, олон түмэн, хувьсгалын үед нийгмийн шинэ ёс журмуудыг хэзээ хэзээнээс ч илүү идэвхтэй зохион бүтээгч болон гарч ирдэг юм. Аажим давшилтын талынхны явцуу бэртэгчин үзлийн хэмжүүрийн үүднээс үзэхэд тийм үеүдэд ард түмэн ид шидийг бүтээх чадалтай юм. Гэвч тийм үед хувьсгалт намуудын удирдагчид, өөрсдийн лоозонгуудыг олон түмний хувьсгалт санаачилгын гэрэлт цамхаг болгон үйлчлүүлж, манай ардчилсан ба социалист дээд эрмэлзлийг бүх хэмжээ, бүх сүр жавхлангаар нь үзүүлэн, гарцаагүй, дүүрэн шийдвэртэй ялалтад хүрэх хамгийн дөт, хамгийн шулуун замыг заагч болгон, олон түмний тэр санаачилгыг хошуучлагч болгохын тулд өөрсдийн зорилгыг өргөн хэмжээгээр зоригтой тавих хэрэгтэй14»

	Намын хувьсгалт ухамсар нийгмийн хөгжлийн бодит үйл явцаас түрүүлж болох төдийгүй, түрүүлэх ёстойг, ухамсар энэ үйл явцын объектив хуулийн тухай мэдлэгт тулгуурлах юм бол түүний замыг гэрэлтүүлэн зааж, ялалтад хүрэх хамгийн дөт, шулуун замыг тодорхойлох чадвартайг В. И. Лениний энэ бүх үндэслэл шууд заадаг юм.

	Үзэгдэлд шинжлэх ухааны үүднээс, диалектик ёсоор хандах нь түүнийг хөгжилд нь авч үзэх, түүнд түүхийн үүднээс хандах, өөрөөр хэлбэл өнгөрсөн ба одоог шинжлэн судалж, энэ үндсэн дээр үлдэгдлийн хөгжлийн хандлага, ирээдүйн үр хөврөл, үүсвэрийг тодруулахыг шаарддаг юм. Ленин коммунист субботник бол коммунист хөдөлмөрийн аугаа их санаачилга болохыг олж харснаар үүнийг жишээлж болно.

	Ингэхлээр ухамсар бол бодит байдлыг идэвхгүй хуран хүртэхүй бус, гадаад ертөнцөөс төрсөн сэтгэгдлийн механик нийлбэр бус, толинд туссан ахуйн жирийн нэг хөдөлгөөнгүй тусгал бус. Чийг биедээ шингээдэг сархинцагтай (губка) ухамсрыг адилтгаж болохгүй. Харин тэр нь нарны илчийг хураахаар барахгүй, бөөгнөрсөн байдлаар тусган нарны энергийг үр ашигтай хэрэглэх бололцоо олгодог галт шилтэй илүү төстэй юм. Танин мэдэхүйн үйл явцыг ойлгох талаар метафизик материализмаас диалектик материализм ялгаатайг цохон тэмдэглэж Ленин: «Хүний санаанд байгаль тусах тусгалыг «үхээнц» бус, «хийсвэр» бус, хөдөлгөөнгүй, зөрчилгүй бус, харин хөдөлгөөн, зөрчил үүсэх, шийдвэрлэх мөнхийн үйл явцад ойлгох хэрэгтэй15» гэж байжээ.

	 


ТЭРГҮҮНИЙ УХАМСАР, ХУУЧНЫ ҮЛДЭГДЭЛ

	 

	Ахуй ухамсар хоёрын диалектикийг ойлгохын тулд ухамсар ахуйгаас мэдээж хэмжээгээр хэрхэн түрүүлдгийг олж хараад зогсохгүй, бас ухамсар ахуйгаас хэрхэн хоцордгийг задлан шинжлэх хэрэгтэй. Манай нийгэмд ахуйгаас ухамсар хоцорч байгаа баримт зөвлөлтийн хүмүүсийн зарим хэсэгт капитализмын үлдэгдэл төдийгүй, бас шашин шүтэх зэрэг балар эртний гаралтай үлдэгдэл, төөрөгдөл одоо ч хадгалагдсаар байгаагаар илэрч байна.

	Хуучныг баримталсан уламжлал нь бодит амьдрал, социалист нийгмийн бодит байдлаас манай үеийн зарим хүний ухамсрыг халхлахуйц төөрөгдөл, хий хоосон зүйлийн тороор тэгж хэрж торлож байгаад асуудлын гол нь яг байгаа юм. Тийм хүмүүс социализмын нөхцөлд амьдарч, социалист үйлдвэрийн газарт ажилладаг мөртөө хуучин хэм хэмжээ, уламжлалаар сэтгэж, ажиллах нь цөөнгүй. Тэд социалист бодит байдлыг үнэн хэрэг дээрээ ямар байгаагаар нь олж харж чаддаггүй юм уу харахыг хүсдэггүй. Тэд амьдралд шинэ зүйл юу ч гараагүй, харин шинэ үг, ухагдахуун үүсэж байна. Харин хүмүүсийн үйл явдал социалист өөрчлөлтийн өмнөх хэвээр байна гэж биеэ хуурч суудаг юм.

	Тиймэрхүү баримт бол үсрэнгүй хөгжиж байгаа ахуйгаас ухамсар хоцрох бололцоо бодит байдал болж хувирдгийн нотолгоо мөн. Энэ тухайд манай зорилт бол нийгмийн гишүүдийн цөөнхийн хувьд ч атугай энэ бололцоо бодит байдал болж хувирахад нөлөөлдөг нөхцөлийг арилгах, өөр, дэвшилт бололцоо - бодит амьдралын жинхэнэ үйл явц, тэр ч байтугай түүний дөнгөж үүсэж байгаа хандлагыг хүмүүсийн ухамсарт цаг тухайд нь шингээх бололцоог бодит байдал болгон хувиргахад дөхөм үзүүлэхэд оршино.

	Ахуйгаас ухамсар хоцрох нь аргалшгүй зайлшгүй зүйл бус. Чиг зорилготой практик үйл ажиллагаа, үр нөлөөтэй үзэл суртлын ажлаараа зөвлөлт нийгэм нийгмийн ахуй, манай орны хүн амын зарим хэсгийн ухамсрын хоорондын заагийг алхам алхмаар даван туулсаар байна. Ухамсрын хоцрогдол нь хүнийг оюун санааны талаар доройтуулж, түүнийг бүдүүн тойм ойлгосон хувийн эрх ашгийн уйтан хүрээгээр явцууруулж, нийгэмд ноцтой хохирол учруулж, хүнийг нийгмийн үйл хэрэгт үйлч, санаачилгатай оролцохоос зайлсхийсэн идэвхгүй болгодог юм.

	Ахуйгаас ухамсар хоцрохыг арилгах, атгаг, ташаа үзэл, сэжиг санах, эндүүрэл төөрөгдлийг даван туулах явдал тийм үзэлтэй хүмүүсийн зориг хүслээс гадуур аяндаа өөрөө болдоггүйг энд цохон тэмдэглэх нь чухал. Бэртэгчин эрмэлзэл, санаа сэтгэл, үндсэрхэх ба анархист хандлагын торонд орооцолдсон хүмүүс биеэ зохисгүй авч явсны бурууг нийгэмд тохохоос ч буцдаггүй юм. Тиймэрхүү хүмүүсийг дахин хүмүүжүүлэх нь зөвхөн нийгмээс шалтгаалахгүй, тэд өөрснөө санаж сэрж, хүсэл зориг орж, өнгөрсөн үе рүү чангааж байгаа бурангуй дарамтаас чөлөөлөгдөх ёстой. Тийм хүсэл, зориг байхгүй бол энд үнэндээ «ямар ч суртал нэвтрүүлэг тус болохгүй»

	Ингэхлээр, ухамсарт чанарыг хөгжүүлэхэд хүмүүсийн зориг хүсэл, эрмэлзлийн ролийг дутуу мөчид үнэлэх нь алдаа юм. Учир нь ухамсрын идэвхгүй байдал хоцрох хандлагыг өөртөө нууж байдаг бөгөөд энэ хандлага эрт орой алин боловч дэвшилт үзэл, итгэлд хандах талаар зогсонги, тогтонги байдалд хүргэдэг юм.

	Энэ бүхнээс үндэслэн, ухамсрын харьцангуй бие даасан байдлыг үгүйсгэж, зөвлөлтийн хүмүүсийн зарим хэсгийн ухамсар социалист ахуйгаас хоцорч байгаа бодит баримтыг олж харахгүй, хувийн өмчийн психологи, хөрөнгөтний ёс суртахуун, хувиа хичээх, хар амиа хөөх, албан тушаал хөөцөлдөх, эвлэрэн зохицох явдлыг социалист нийгмийн ахуйгаас (энэ нь хүмүүсийн ухамсрыг автомат маягаар тодорхойлдог юм гэнэ) үүсвэрлэн гаргахыг оролддог хүмүүс ноцтой алдаа гаргаж байгаа гэж дүгнэхэд төвөгтэй бус. Хүмүүсийн дотроос хулгайч, бусдын хүчээр амьдрагч, ашиг завшаан хайгчдыг ахуй, амьдралын нөхцөл төрүүлээгүй, харин ухамсрын хоцрогдол төрүүлж байна.

	Шинжлэх ухааны социализмыг үндэслэгчид эрин үеийнхээ амьдралыг ажиглаж, түүхийн баримтыг нэгтгэн дүгнэж үзэл суртлын салбар дахь уламжлалын хүч бол аймшигтай хүч мөн гэж хэлж байсан билээ. Хуучны үлдэгдэл яагаад амь бөхтэй байдаг, тэр ч байтугай хааяа яагаад хүчтэй болдгийг бид ойлгохыг хүсэж байгаа бол түүхэн уламжлалын нөлөөг хайхрахгүй байж болохгүй. Хувийн өмчийн хөрсөн дээр ургасан хуучны үлдэгдэл хэдэн мянган жилийн түүхтэй, олон зуун жилийн туршид үндэслэж ирсэн юм. Социалист өмчид суурилсан нийгмийн түүх ердөө л хэдхэн арван жилээр, зарим оронд таваас арван жилээр тоологдох юм. Энэ харьцааг графикаар дүрслэх юм бол метрийн шугам дээр шинэ нийгмийн түүх сантиметр хүрэхгүй юм. Коммунист нийгмийн хувьд түүх өмнө нь байгаа бөгөөд дөнгөж сая эхэлж байна.

	Хувиа хичээх, хар амиа бодох үзлийн үлдэгдлийн тухай ярихдаа хувийн өмч ноёрхож ирсэн хэдэн мянган жилийн дотор (энэ ноёрхлын нөхцөлд нийгмийн эсрэг үзэл суртал, психологи үүсэж дэлгэрсэн юм) уламжлал боловсрогдсон бөгөөд тэгэх тусмаа түүнийг одоо дайсагнагч хөрөнгөт ертөнцийн үзэл суртлын нөлөө дэмжиж байгаа учир тийм уламжлалыг 5—10 жилийн дотор эцэс болгох бололцоогүйг анхаарах нь чухал юм. Тэдгээр үлдэгдэлтэй шаргуу, урт удаан хугацааны тэмцэл хийх нь зайлшгүй юм.

	Социалист нийгэм орчин үеийн шинжлэх ухааны ололтод тохирсон өндөр ухамсар төлөвшүүлэхийн тулд асар их хэрэгсэл ашиглаж байна. Социализмын үед ухамсрын нийгмийн үүрэг бол хүмүүсийг нийгмийн хамт олон болон нэгдэн нягтрахад дөхөм үзүүлж, тэдэнд дэвшлийн төлөв нээн өгч, зөвхөн өнөөдрийн төлөө төдийгүй, маргааш ирээдүйн төлөө хөдөлмөрлөхөд зоригжуулдагт оршино. Хэрэв үй олон хүнийг хойноосоо дагуулах чадвартай зоригжуулагч эрхэм дээд эрмэлзэлгүй байх юм бол нийгмийн ухамсар ирээдүйн бодит шинж төлөвийг урьдаас төсөөлөх, үйл явдлын жинхэнэ явцаас түрүүлэх, ирээдүйд хүрэх замыг заах нийгмийн үүргээ бүрэн дүүрэн, үр ашигтай биелүүлж чадахгүй. Ёс зүй, улс төрийн ба гоо зүйн эрхэм дээд эрмэлзэл бол хэзээд хүмүүсийн ухамсрын салшгүй хэсэг байдаг юм.

	Хөдөлмөрчдийн үйлдвэрлэл - нийгмийн идэвхтэй үйл ажиллагаанд өргөн оролцуулах нь коммунист хүмүүжлийн үндэс мөн. «Шинэ хүний цогцлон бүрдэх нь коммунизмын байгуулалтад идэвхтэй оролцох, эдийн засаг, нийгмийн амьдрал дахь коммунист үүсгэврийн хөгжилтийн явц дунд нам, улс, олон нийтийн байгуулалтын ... хүмүүжлийн бүх системийн нөлөөний дор болдог...» гэж ЗХУКН-ын Программд заасан билээ.

	Эдүгээ, манай нийгмийн хөгжлийн орчин үеийн шатанд нийгмийн ухамсар юугаар тодорхойлогдож байна? Манай оронд мөлжигч ангиуд устахын хамт нийгмийн талаар нэг төрлийн бүтэцтэй нийгэм бүрэлдэж байгаагаар юуны өмнө тодорхойлогдоно. Үзэл суртлын салбарт антагонизмын хөрс ч ариллаа. Ажилчин ангийн социалист ухамсар нийгэмд нийтэд нь дэлгэрэн ноёрхогч үзэл суртал болсон бөгөөд ийнхүү жинхэнэ бүх ард түмний нэгдмэл коммунист ухамсар аажмаар хэвшин тогтож байна. Ингэснээр коммунизм байгуулж байгаа нийгмийн оюун санааны амьдрал улам бүр бүхэл бүтэн шинж чанартай болж байна. Энэ нь оюун санааны амьдралын бүх тал, элементийн үзэл суртлын нэгдлээр илэрхийлэгдэж байна. Энэ нь манай нийгэмд нийгмийн ухамсар дэлхийн соёлын дээд ололт - ертөнцийг үзэх марксист - ленинист үзэлд үндэслэснээр, хөдөлмөрчин өргөн олны соёлын түвшин зогсолтгүй өсөж байгаагаар тодорхойлогдож байна.

	Гэхдээ нийгмийн оюун санааны амьдрал тэмцэлгүй, зөрчлийг даван туулахгүйгээр хөгжинө гэж бодвол эндүүрэл болох билээ. Ийм хөгжил амьдрал, ялангуяа ухамсар шиг тийм нарийн салбарт бололцоогүй юм. Оюун санааны салбар хэзээ ч жигд хөгждөггүй нь диалектик материализмын үүднээс тов тодорхой. Ухамсар нь зөрчлөөр дамжин, зөрчлийг даван туулах замаар хөгждөг юм. Ухамсрын янз бүрийн тал жигд бус (нэг хэсэг нь түргэн, нөгөө хэсэг нь удаан) хөгждөг. Манайд ертөнцийг үзэх материалист үзэл, ертөнцийг үзэх хамгийн тэргүүний цор ганц шинжлэх ухааны үзэл ноёрхож байна. Үүний зэрэгцээгээр хүн амын зарим хэсгийн дунд эрт урьд үеэс уламжлан ирсэн шашны төөрөгдөл хадгалагдсаар байна. Хүний улс төрийн ухамсар бидний ярьдагчлан «өндөр хэмжээнд», тэр нь социализмын зарчмыг тууштай хамгаалагч, үйлдвэрлэл дээр сайн ажилладаг атлаа амьдрал ахуй, ёс суртахууны талаар хааяа осол зэхий явдал гаргадаг тохиолдлыг бид мэдэхгүй гэж үү? Энэ бол хүн тус бүрийн ухамсар дахь зөрчил мөн.

	Энд гол нь нийгмийн тэргүүний ухамсар, капитализмын үлдэгдэл, хувийн өмчийн, хувиа бодсон ёс суртахууны үлдэгдэл шингэсэн зарим хүний ухамсар хоёрын заагийг даван туулах явдал мөн. Үүний тулд коммунист үзэл суртал ба ёс суртахууны үндсэн дээр нийгмийн гишүүдийн психологийг өөрчлөх, нийгмийн гишүүн бүрийг коммунист ёс суртахуунтай, коммунист зан төлөвтэй өв тэгш хөгжсөн бие хүн болгох явдал чухал.

	Орчин үеийн нөхцөлд нийгмийн оюун санааны амьдралын салбарт намын удирдлага онцгой ач холбогдолтой боллоо. Энд гол нь зөвхөн үй олон сая хүний психологийг өөрчлөхөд их хүч чармайлт шаардагддагт байгаа юм биш. Капитализмын ерөнхий хямрал хурцдах тутам империалист харгис хүч дэлхийн социалист системийн хөгжилд саад хийхийн тул бүх хүчээ чиглүүлж байгааг бас харгалзвал зохино. Тэгээд ч энэ талаар үзэл суртлын нөлөөлөл, үзэл суртлын хорлон сүйтгэх ажиллагаанд гол найдвараа тавьж байна.

	Ийм учраас олон улсын тавцан дээр үзэл суртлын тэмцэл хурцдаж байгаа ба цаашид ч улам хурцдах болно. Энэ тэмцэл социалист нийгмийн нөхцөлд тусахгүй байж чадахгүй. Ийм учраас үзэл суртлын ажил дайчин давшингуй шинж чанартай байгаа ба байх ч ёстой. Олон түмнийг нэн ялангуяа залуу үеийг хүмүүжүүлэх талаарх бүх үйл ажиллагаанд коммунист үзэл санаа, намч зарчмыг тууштай хатуу баримтлах явдал онцгой ач холбогдолтой юм. Энэ нь улс орны оюун санааны амьдралын бүх хүрээнд намын чиглүүлэх нөлөөг шаарддаг юм.

	Үүнээс үндэслэн коммунист нам үзэл суртлын идэвхтэй ажил, олон түмний коммунист ухамсарт чанарыг дээшлүүлэхийн тулд бүх хэрэгслийг ашиглахыг асар их ач холбогдолтой гэж үзэж байна. Хүний ухамсарт чанар хэчнээн өндөр байх тутам авьяас чадвараа төдий чинээ бүрэн нээн гаргаж коммунизмын зорилтыг шийдвэрлэхэд оруулах хувь нэмэр нь төдий чинээ жинтэй байдаг нь онолын үүднээс нотлогдож, шинэ нийгмийн байгуулалтын практикаар батлагдсан билээ.

	Коммунизмд шилжих үед нийгмийн оюун санааны амьдрал зүйрлэшгүй баяжиж байна. Хүмүүсийн оюун санааны шинэ шинэ шинж төрх, коммунист бодит байдлын үүсвэр, хөдөлмөр, ахуйн шинэ хэлбэрийг тусгаж байгаа шинэ зүйл, үеэ өнгөрөөсөн хуучин зүйлийн тэмцэл коммунист ухамсарт чанарыг төлөвшүүлэн хөгжүүлэх онцлог шинж болж байна.

	Хөгжингүй социалист нийгмийг байгуулсан нь цар хэмжээ, нарийн төвөгтэйгөөрөө урьд өмнө байгаагүй түүхэн зорилтыг шийдвэрлэхтэй холбогдон нийгмийн үзэл суртлын амьдралд шинэ үе эхэллээ гэсэн хэрэг мөн. Коммунизмын материал - техникийн бааз байгуулах, коммунист нийгмийн харилцааг хөгжүүлэх, шинэ хүнийг төлөвшүүлэх эдгээр зорилтыг шийдвэрлэх нь нэгдмэл үйл явц мөн бөгөөд түүний бүх тал өөр хоорондоо нягт холбоотой юм. Эдийн засаг, нийгмийн харилцаанд коммунист зарчмыг хөгжүүлэх нь шинэ хүнийг төлөвшүүлэх зайлшгүй нөхцөл болдог бол манай нийгмийн гишүүдийн оюун санааны өсөлт, хөдөлмөрчдийн коммунист хүмүүжил эргээд эдийн засаг, нийгмийн дэвшилд хүчтэй нөлөөлдөг юм. ЗХУКН-ын Программд «Нийгмийн гишүүдийн ухамсар хэдий чинээ өндөр байх тутам, коммунизмын материал - техникийн баазыг байгуулах, хөдөлмөрийн коммунист хэлбэр хийгээд хүмүүсийн хооронд шинэ харилцааг хөгжүүлэхэд тэдний бүтээлч идэвх төдий чинээ улам өргөн дэлгэр өрнөж, тэгснээрээ коммунизмын байгуулалтын зорилтыг улам хурдан бөгөөд амжилттай шийдвэрлэж болно16» гэж заажээ.

	Шинэ, коммунист ухамсар нь социалист уралдаан, хөдөлмөрт коммунист ёсоор харилцах харилцааг хүмүүжүүлэх хөдөлгөөнд хамгийн өргөн илэрч байна. Энэ хөдөлгөөнд оролцогчдын хувьд онцлог зүйл бол нийт коммунист дэвшлийн үндэс болсон хөдөлмөрийн бүтээмж дээшлүүлэхийн төлөө тэмцэл коммунист ухамсрын өсөлт, ахуй амьдрал болон хүний амьдралын бүх хүрээнд шинэ зарчмыг бататгах эрмэлзэлтэй салшгүй холбоотой байгаа явдал мөн.

	Ухамсарт чанар, хөдөлмөрт ёс суртахууны урамтай байх явдал коммунизм байгуулагч олон хүний хувьд материаллаг сонирхлын зэрэгцээ тэдний амьдралд удирдах роль гүйцэтгэж эхэлж байна.

	Ирээдүй өөд эрмэлзсэн коммунист ухамсар эрхэм дээд эрмэлзлийн хэлбэрээр илрээд зогсохгүй бас хөдөлмөрчид дотоод нөөц, өөрийн мэдлэг, туршлагаа хөдөлмөрийн бүтээмжийг дээшлүүлэхийн тулд дээд зэргээр ашиглахыг эрмэлзэж, бүтээлийн хуучирсан нормыг хянан үзэх санал гаргаж байгаа зэргээр практик ажил дээр илэрч байна.

	Коммунизмын байгуулалт материаллаг сонирхлын зарчимд тулгуурладаг билээ. Энэ бол зөвлөлт нийгмийн амьдралын орчин үеийн шатанд тохирсон материализмын зайлшгүй шаардлага юм. Социализмын үед хөдөлмөрт материаллаг урамшилтай байх зарчмын ач холбогдол арилж, бүх юм гагцхүү ухамсарт чанараас шалтгаалж байгаа мэтээр өгүүлдэг санал гүнзгий алдаатай юм. Энэ бол материализм бус, харин идеалист философийн төөрөгдөлд автсан субьективизм мөн. Ухамсар материаллаг сонирхол хоёрыг сөргүүлэн тавьж болохгүй. Хөдөлмөрт материаллаг ба ёс суртахууны урамшилтай байх зарчмыг зөв хослуулах нь социалист нийгмийн хөгжил, коммунизмын төлөө тэмцлийн аугаа их бүтээгч хүч мөн. Хөдөлмөрийнхөө хөлснөөс илүүчлэн хадгалуулсан мөнгөөрөө амины өмчид төгөлдөр хуур хөгжим юм уу, номын сан худалдаж авах гэсэн хүмүүсийн хүслийг капитализмын үлдэгдэл гэж зарлаж болохгүй. Асуудлыг тэгж тавих юм бол коммунист элбэг дэлбэг цаг ирэхийг хүлээн ор нэрийн төдий ажиллаж, хоног өнгөрөөж, цалингаа үрэн таран хийдэг хүн сайн ажиллаж, их цалин авч хувийн номын сандаа ном цуглуулдаг юм уу үр жимсний мод, цэцэг ургуулахад чөлөөт цагаа ашигладаг, орон сууцандаа төгөлдөр хуур хөгжим зэрэгтэй хүнээс илүү ухамсартай гэж тооцогдоход хүрнэ.

	Харин хүн өмчийн - авто машин, зуслангийн байшин мэт эд юмсын боол болж, энэ мэт эд хогшил цуглуулахыг амьдралын ганцхан зорилго болгох юм бол өөр хэрэг. Ийм тохиолдолд хүн бэртэгчин эрмэлзэл, өмчийн психологийн торонд орооцолддог юм.

	Материаллаг аж байдлын өсөлт хүний ухамсрын өсөлтөд тэр бүрий дөхөм болдоггүй юм. Ийм учраас хүмүүсийн амьдралын нөхцөл ухамсарт нь шууд тусах тухай хялбарчилсан төсөөллийг хүлээн авч болшгүй. Хүмүүсийн ухамсар дахь хуучны үлдэгдлийг бүрмөсөн даван туулах тэмцэлд болон ертөнцийг үзэх коммунист үзлийг төлөвшүүлэхэд материаллаг аж байдлын өсөлтийн ролийг огтхон ч бууруулж болохгүй. Ард түмний материаллаг аж байдлыг дээшлүүлэхийн төлөө тэмцэл бол манай оронд коммунист байгуулалтын программыг хэрэгжүүлэхийн салшгүй хэсэг мөн.

	Гэхдээ материаллаг аж байдлын өсөлт зарим хүний боддог шиг аяндаа өөрөө, автомат маягаар коммунист ухамсарт чанарыг дээшлүүлдэггүй тэр чухал нөхцөлийг цохон тэмдэглэх хэрэгтэй. Мөн энэ нь субьектив санаа сэтгэлтэй онолчдын тайлбарладаг шиг хүмүүс хөрөнгөтөн болж хувирахад автомат маягаар хүргэхгүй. Бодит байдал дээр авч үзвэл хөдөлмөрчдийн материаллаг аж байдал өсөх, хүмүүсийн материаллаг хангамжийн түвшнийг ойртуулах нь коммунист ухамсрыг төлөвшүүлэх, хүмүүсийн ухамсар, психологи дахь өнгөрсөн үеийн үлдэгдлийг даван туулахын объектив зайлшгүй нөхцөл мөн. Гэвч эдгээр бололцоо бодит байдал болж хувирахад үзэл суртлын хүмүүжил, ёс суртахууны урамшуулал, коммунизмын эрхэм дээд сайхан эрмэлзлийг бататгах хүмүүсийн зориг эрмэлзэл асар их рольтой юм.

	Коммунизм өөд дэвших тутам хөдөлмөрт ёс суртахууны талаар урамшилтай байх, олсон үр дүнг нийгмийн зүгээс хүлээн зөвшөөрөх, нийт ард түмний үйл хэргийн төлөө хариуцах хариуцлагаа хүн бүр ухамсарлахын ач холбогдол улам өсөх болно. Ухамсарт чанарын ролийг тэгж ойлгох ойлголт субьектив төсөөллөөс бус, харин марксист материализмын уг чанараас урган гарч байгаа юм.

	ЗХУКН-ын XXIV их хуралд тавьсан ЗХУКН-ын Төв Хорооны тайлан илтгэлд «Коммунизм нь зохих материал - техникийн баазгүйгээр биелэхгүйн нэгэн адил хүмүүсийн соёлын өндөр хэмжээ, боловсрол, нийгмийн ухамсар, дотоод чанарын бүрэн бойжилтгүйгээр бас биелэхгүй билээ17» гэж цохон тэмдэглэсэн юм.

	Коммунизм байгуулагч тэргүүний хүний өндөр ухамсар нь манай нам нийгмийн хөгжлийн хэтийн төлөвийг нээн хүмүүсийг марксист - ленинист сургаал, коммунист ирээдүйн үндсэн шинжийн мэдлэгээр зэвсэглэж байгаагаар тодорхойлогдож байна.

	Коммунизмын байгуулалтын үед шинжлэх ухааны төсөөлөл онцгой чухал ач холбогдолтой болж байна. Энэ нөхцөлд шинжлэх ухааны төсөөлөл нь коммунизм өөд нийгэм хөгжих хэтийн төлөвийг нээн харуулаад зогсохгүй, бас нэгэнт танин мэдсэн эдийн засгийн зүй тогтол, социалист байгуулалтын хуримтлуулсан туршлагын үндсэн дээр төлөвлөсөн зорилтод хүрэх тодорхой арга замыг тодорхойлдог юм. Энд тэргүүний ухамсар, нийгмийн тэргүүний үзэл санаа «материалчлагдах» мэт болдог. Одоогоор коммунизмын материал - техникийн баазын тухай сургаал бидний хувьд тодорхой үзэл санааны нийлбэр байгаа боловч энэ үзэл санаа цоо шинээр бүтээж байгаа үйлдвэрлэлийн хэрэгсэл, дэлхий дахинд хамгийн дээд хөдөлмөрийн бүтээмжид хүрэхийн төлөө тэмцэлд нэгэнт материалчлагдаж байна.

	Олон түмэн тэргүүний үзэл санааг эзэмших нь ахуйд ухамсар идэвхтэй нөлөөлөх зайлшгүй нөхцөл мөн. Коммунизм, коммунист намаар удирдуулсан олон түмний ухамсартай, чиг зорилготой үйл ажиллагааны үр дүнд ялж байна. Үүгээрээ коммунизм нийгэм - эдийн засгийн өмнөх бүх формациас ялгаатай юм. «Анти Дюринг»-дээ Ф. Энгельсийн тэмдэглэсэнчлэн социализм, коммунизмын үед хүмүүс эн тэргүүнээ байгалийг жинхэнэ, ухамсартай захирагч, өөрийнхөө нийгмийн амьдралын эзэн болж байна. Үүнийг Ф. Энгельс «хүн төрөлхтөн зайлшгүйн ертөнцөөс чөлөөт байдлын ертөнц өөд хийх үсрэлт18» мөн гэж тодорхойлсон билээ.

	Энд үй олон сая хүмүүсийн тухай, олон түмний тухай, тэрчлэн тэргүүний үзэл санаа дэлхий дээр хамгийн шударга, боловсронгуй нийгэм - коммунизм өөд давших хөдөлгөөний замыг алс хол гийгүүлэн үйл ажиллагааны удирдлага болж, социализмын эдийн засаг, соёл, нийгмийн харилцаа, ардчилсан зарчмыг амжилттай хөгжүүлэхэд тус болох тухай ярьжээ.

	Нийгмийн үйл хэргийг шинжлэх ухааны үндсэн дээр жолоодохын тулд нийгмийн тухай шинжлэх ухааныг мэдэх, марксист - лениннст онолыг судлах, улам хөгжүүлэх, практик дээр чадамгай хэрэглэх хэрэгтэй. Энэ нөхцөлд коммунистууд, коммунизм идэвхтэй байгуулагч бүх хүмүүсийн марксист - ленинист боловсрол улам ач холбогдолтой болж байна. Үзэл санаа аяндаа өөрөө гарч ирдэггүй, харин амьдралын туршлагыг болон онол, нийгмийн сэтгэлгээний өмнөх бүтээл, өмнөх тэмцлийн үрийг гүнзгий судалсны үр дүнд үүсдэг юм. Чухам ийм учраас коммунист нам намын гэгээрлийг өрнүүлэхэд онцгой анхаарал тавьж, ялан мандагч марксист - ленинист аугаа их сургаалыг эзэмшихэд нь хөдөлмөрчин өргөн олонд тусалдаг юм.

	Намын үзэл суртлын ажил нь коммунизмын үзэл санаа өргөн олныг улам бүр эзэмдэхэд тусалдаг юм. Ленин хувьсгалт намын үзэл суртал - улс төрийн ажил гурван (1 - онолын үйл ажиллагаа, 2 - суртал нэвтрүүлэг, 3 - ухуулга) талтайг тэмдэглэж байсан нь тов тодорхой.

	Онолын үйл ажиллагаа нийгмийн хөгжил, нийгэмд болж байгаа янз бүрийн хүчний тэмцлийн явц, олон түмэн, анги, намуудын байдлын дотоод санаа сэдэл зэргийг судлах үүрэгтэй юм. Марксизм - ленинизмийн сонгодог бүтээлчид нийгмийн хөгжлийн үндсэн хууль, хөдөлгөгч хүчийг нээн харуулж, түүхэн үйл явцын бүхэл бүтэн дүр зураг, нийгмийн амьдралын хэтийн төлөвийг харуулсан онолын шинжилгээний гайхамшигт үлгэр жишээ үзүүлсэн билээ.

	Онолын үйл ажиллагаа нь нийгмийн түүхийн тухайн үе тутамд тэмцэлдэж байгаа хүчнүүдийн хөгжил, харьцаа, түүхэн үйл явцын чиглэлийг нээх, тухайн үед үйл явдал хэрхэн үүсэж бүрэлдсэнийг төдийгүй, ойрын ирээдүйд хэрхэн бүрэлдэхийг харуулах зорилготой байдаг. Амьдралаас дэвшин гарч байгаа шинэ шинэ асуудлыг онолын талаар боловсруулах, цаг тухайд нь практик дээр шийдвэрлэх нь коммунизм өөд амжилттай дэвших нөхцөлийг ханган шинэ нийгэм байгуулахад тотгор болж байгаа саад бэрхшээлийг илрүүлэн даван туулахад хэзээ ямагт туслах ёстой. Нам зөвлөлт нийгмийн амьдрал дахь шинэ шинэ үзэгдэл, дэлхий дахины хувьсгалт ажилчны ба чөлөөлөх хөдөлгөөний туршлагыг судалж, нэгтгэн дүгнэсний үндсэн дээр марксист - ленинист онолыг цаашид хөгжүүлэх, коммунист байгуулалтын практиктай онолыг бүтээлч хослуулахыг нэн чухал үүргээ гэж үздэг юм.

	Суртал нэвтрүүлгийн тухайд гэвэл түүний зорилго нь марксист - ленинист онолын өгч байгаа үзэл санааг өргөн олон түмний ухамсарт хүргэхэд оршино. Марксист - ленинист онолыг дэлгэрүүлэх, намын улс төрийн бодлого, лоозонг энэ онолын үүднээс тайлбарлан таниулах нь суртал нэвтрүүлгийн гол зорилго мөн.

	Эцэст нь өгүүлэхэд, ухуулгын үүрэг бол намын бодлого, намын лоозонг нийт ард түмний хүртээл болгох явдал мөн.

	Ленин намын үзэл суртал - улс төрийн ажил дахь гурван талыг ялгаж үзэхийн хамт тэдгээр нь нэгэн зорилтод чиглэдэг утгаар гурвуул цул нэгдэлтэй болохыг цохон заасан юм. Онолын үйл ажиллагаа ч, суртал нэвтрүүлэг ч, ухуулга ч үйл ажлын зэвсэг болж, олон түмний хөдөлгөөнийг зохих чиглэлээр өрнүүлэх ёстой.

	Социализмын болон коммунист нийгмийн байгуулалтын нөхцөлд философи, эдийн засгийн ба нийгэм - улс төрийн үзлийн бүхэл цэгцтэй систем болсон марксизм - ленинизмийн үндсэн дээр зөвлөлт нийгмийн бүх хөдөлмөрчдөд ертөнцийг үзэх шинжлэх ухааны үзэл төлөвшүүлэх явдал эн тэргүүний ач холбогдолтой болж байна. Намын зохион байгуулалт, үзэл суртал - улс төрийн ажил хүн бүрийн биеэ авч явах байдал, хамт олон бүрийн, байгууллага бүрийн үйл ажиллагаанд коммунист үзэл санаа коммунист үйл хэрэгтэй нягт хосолдог болгоход чиглэж байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

